
Монгол Улсын Их Хурлын 2018 оны хаврын ээлжит чуулганы 
Эдийн засгийн байнгын хорооны 6 дугаар сарын 20-ны өдөр 
/Лхагва гараг/-ийн хуралдааны гар тэмдэглэл
 

Эдийн засгийн байнгын хорооны дарга Д.Дамба-Очир ирц, хэлэлцэх асуудлын дарааллыг танилцуулж, хуралдааныг даргалав. 
 

Ирвэл зохих 19 гишүүнээс 10 гишүүн ирж, 52.6 хувийн ирцтэйгээр хуралдаан 14 цаг 37 минутад Төрийн ордны “Жанжин Д.Сүхбаатар” танхимд эхлэв. 
 
Чөлөөтэй: Ж.Бат-Эрдэнэ, Ж.Ганбаатар, З.Нарантуяа, Я.Содбаатар, Б.Чойжилсүрэн;
Эмнэлгийн чөлөөтэй: Л.Болд, Х.Болорчулуун.
 
Хэлэлцэх асуудалтай холбогдуулан Улсын Их Хурлын гишүүн Д.Эрдэнэбат санал хэлэв. 
 

Нэг. “Биологийн олон янз байдлыг хамгаалах, уур амьсгалын өөрчлөлтөд дасан зохицох нь-II төсөл”-ийн Монгол Улсын Засгийн газар, Холбооны Бүгд Найрамдах Герман Улсын Засгийн газар хоорондын Санхүүгийн хамтын ажиллагааны хэлэлцээрийн төсөл /Засгийн газар 2018.06.07-ны өдөр өргөн мэдүүлсэн, зөвшилцөх, санал, дүгнэлтээ Аюулгүй байдал, гадаад бодлогын байнгын хороонд хүргүүлнэ/
 
Хэлэлцэж буй асуудалтай холбогдуулан Байгаль орчин, аялал жуулчлалын сайд Н.Цэрэнбат, Сангийн яамны Хөгжлийн санхүүжилтийн газрын дарга И.Батхүү, мөн яамны Хөгжлийн санхүүжилтийн газрын мэргэжилтэн Д.Өлзийсайхан, Байгаль орчин, аялал жуулчлалын яамны Уур амьсгалын өөрчлөлт, гадаад хамтын ажиллагааны газрын дарга Х.Батжаргал, мөн яамны Тусгай хамгаалалттай нутгийн удирдлагын газрын мэргэжилтэн С.Мөнх-Оргил нар оролцов. 
 

Хуралдаанд Эдийн засгийн байнгын хорооны ажлын албаны ахлах зөвлөх Ж.Батсайхан, зөвлөх Д.Мягмарцэрэн нар байлцав. 
 

Төсөл санаачлагчийн илтгэлийг Байгаль орчин, аялал жуулчлалын сайд Н.Цэрэнбат танилцуулав. 
 

Танилцуулгатай холбогдуулан Улсын Их Хурлын гишүүн Л.Энх-Амгалан, Д.Эрдэнэбат, Д.Тэрбишдагва, Д.Дамба-Очир нарын тавьсан асуултад Байгаль орчин, аялал жуулчлалын сайд Н.Цэрэнбат, Сангийн яамны Хөгжлийн санхүүжилтийн газрын дарга И.Батхүү нар хариулж, тайлбар хийв. 
 

Улсын Их Хурлын гишүүн Д.Тэрбишдагва, Б.Баттөмөр нар үг хэлэв. 
 
Д.Дамба-Очир: - “Биологийн олон янз байдлыг хамгаалах, уур амьсгалын өөрчлөлтөд дасан зохицох нь-II төсөл”-ийн Монгол Улсын Засгийн газар, Холбооны Бүгд Найрамдах Герман Улсын Засгийн газар хоорондын Санхүүгийн хамтын ажиллагааны хэлэлцээрийн төслийг дэмжих нь зүйтэй гэсэн санал хураалт явуулъя. 
 
Зөвшөөрсөн: 
10
Татгалзсан: 

1
Бүгд:


11
90.9 хувийн саналаар дэмжигдлээ.
 
Байнгын хорооноос гарах санал, дүгнэлтийг Аюулгүй байдал, гадаад бодлогын байнгын хороонд хүргүүлэхээр тогтов.
 

Уг асуудлыг 15 цаг 13 минутад хэлэлцэж дуусав. 

 

Хоёр. “Төвийн бүсийн цахилгаан дамжуулах, түгээх сүлжээний үр ашгийг дээшлүүлэх төсөл”-ийн Санхүүгийн хамтын ажиллагааны Монгол Улсын Засгийн газар, Холбооны Бүгд Найрамдах Герман Улсын Засгийн газар хоорондын хэлэлцээр, Монгол Улсын Сангийн яам, Холбооны Бүгд Найрамдах Герман Улсын Франкфурт хот дахь Сэргээн босголтын зээлийн банк хоорондын Зээлийн болон төслийн гэрээний төсөл /Засгийн газар 2018.06.07-ны өдөр өргөн мэдүүлсэн, зөвшилцөх, санал, дүгнэлтээ Аюулгүй байдал, гадаад бодлогын байнгын хороонд хүргүүлнэ/ 
 
Хэлэлцэж буй асуудалтай холбогдуулан Байгаль орчин, аялал жуулчлалын сайд Н.Цэрэнбат, Сангийн яамны Хөгжлийн санхүүжилтийн газрын дарга И.Батхүү, мөн яамны Хөгжлийн санхүүжилтийн газрын мэргэжилтэн Д.Өлзийсайхан, Эрчим хүчний яамны Бодлого, төлөвлөлтийн газрын Хөрөнгө оруулалт, үйлдвэрлэлийн хэлтсийн дарга Б.Ерэн-Өлзий, “Цахилгаан дамжуулах үндэсний сүлжээ” төрийн өмчит хувьцаат компанийн Төсөл хөтөлбөрийн хэлтсийн дарга Б.Батзориг нар оролцов. 
 

Хуралдаанд Эдийн засгийн байнгын хорооны ажлын албаны ахлах зөвлөх Ж.Батсайхан, зөвлөх Д.Мягмарцэрэн нар байлцав. 
 
Төсөл санаачлагчийн илтгэлийг Байгаль орчин, аялал жуулчлалын сайд Н.Цэрэнбат танилцуулав. 
 
Танилцуулгатай холбогдуулан Улсын Их Хурлын гишүүн Д.Эрдэнэбат, Д.Тэрбишдагва, Л.Элдэв-Очир, Б.Баттөмөр нарын тавьсан асуултад Сангийн яамны Хөгжлийн санхүүжилтийн газрын дарга И.Батхүү, Эрчим хүчний яамны Бодлого, төлөвлөлтийн газрын Хөрөнгө оруулалт, үйлдвэрлэлийн хэлтсийн дарга Б.Ерэн-Өлзий нар хариулж, тайлбар хийв. 
 
Улсын Их Хурлын гишүүн Б.Баттөмөр, Д.Эрдэнэбат, Д.Тэрбишдагва нар үг хэлэв. 
 
Д.Дамба-Очир: - “Төвийн бүсийн цахилгаан дамжуулах, түгээх сүлжээний үр ашгийг дээшлүүлэх төсөл”-ийн Санхүүгийн хамтын ажиллагааны Монгол Улсын Засгийн газар, Холбооны Бүгд Найрамдах Герман Улсын Засгийн газар хоорондын хэлэлцээр, Монгол Улсын Сангийн яам, Холбооны Бүгд Найрамдах Герман Улсын Франкфурт хот дахь Сэргээн босголтын зээлийн банк хоорондын Зээлийн болон төслийн гэрээний хэлэлцээрийг дэмжих нь зүйтэй гэсэн санал хураалт явуулъя. 
 
Зөвшөөрсөн: 
9
Татгалзсан: 

2
Бүгд:


11
81.8 хувийн саналаар дэмжигдлээ.
 
Байнгын хорооноос гарах санал, дүгнэлтийг Аюулгүй байдал, гадаад бодлогын байнгын хороонд хүргүүлэхээр тогтов.
 

Уг асуудлыг 15 цаг 48 минутад хэлэлцэж дуусав. 

 

Гурав. Ажлын хэсэг байгуулах тухай
 

Хуралдаанд Эдийн засгийн байнгын хорооны ажлын албаны ахлах зөвлөх Ж.Батсайхан, зөвлөх Д.Мягмарцэрэн нар байлцав. 
 

“Төрийн өмчийг 2018-2020 онд хувьчлах үндсэн чиглэл батлах тухай” Улсын Их Хурлын тогтоолын төслийг хэлэлцүүлэгт бэлтгэх үүрэг бүхий ажлын хэсгийн ахлагчаар Улсын Их Хурлын гишүүн Б.Жавхланг томилохоор тогтов. 
 

Хуралдаан 1 цаг 13 минут үргэлжилж, 19 гишүүнээс 11 гишүүн ирж, 57.9 хувийн ирцтэйгээр 15 цаг 50 минутад өндөрлөв. 

2018 ОНЫ ХАВРЫН ЭЭЛЖИТ ЧУУЛГАНЫ ЭДИЙН ЗАСГИЙН БАЙНГЫН ХОРООНЫ 06 ДУГААР САРЫН 20-НЫ ӨДӨР /ЛХАГВА ГАРАГ/-ИЙН 
ХУРАЛДААНЫ ДЭЛГЭРЭНГҮЙ
ТЭМДЭГЛЭЛ
 

Д.Дамба-Очир: - Байнгын хорооны хуралдааны ажиллагааг эхлүүлье. Өнөөдөр Байнгын хорооны хуралдаанаар дөрвөн асуудал хэлэлцэнэ. 
 
“Биологийн олон янз байдлыг хамгаалах, уур амьсгалын өөрчлөлтөд дасан зохицох нь-II төсөл”-ийн Монгол Улсын Засгийн газар, Холбооны Бүгд Найрамдах Герман Улсын Засгийн газар хоорондын Санхүүгийн хамтын ажиллагааны хэлэлцээрийн төсөл. Хэлэлцэх эсэхийг шийднэ. 
 
Хоёрдугаарт нь, “Төвийн бүсийн цахилгаан дамжуулах, түгээх сүлжээний үр ашгийг дээшлүүлэх төсөл”-ийн Санхүүгийн хамтын ажиллагааны Монгол Улсын Засгийн газар, Холбооны Бүгд Найрамдах Герман Улсын Засгийн газар хоорондын хэлэлцээр, Монгол Улсын Сангийн яам, Холбооны Бүгд Найрамдах Герман Улсын Франкфурт хот дахь Сэргээн босголтын зээлийн банк хоорондын Зээлийн болон төслийн гэрээний төслийн хэлэлцэх эсэхийг шийднэ. Зөвшилцөх. 
 
Гуравдугаарт нь, “Төрийн өмчөөс аймаг, нийслэлийн өмчид эд хөрөнгө шилжүүлэх тухай” Улсын Их Хурлын тогтоолын төслийн эцсийн хэлэлцүүлгийг хийнэ. 
 
За тэгээд ажлын хэсэг байгуулаад ингээд явах юм байгаа юм. Өөр хэлэлцэх асуудалтай холбогдуулж өнөөдөр саналтай хүмүүс байвал саналаа хэлэх үү? Та картаа хийчих эхлээд. Д.Эрдэнэбат гишүүнд микрофон өгье. 
 
Д.Эрдэнэбат: - Энэ хэлэлцэх асуудалд өнөөдөр “Төрийн өмчөөс аймаг, нийслэлийн өмчид эд хөрөнгө шилжүүлэх тухай” тогтоолын төсөл орж ирж байгаа. Эцсийн хэлэлцүүлэг л дээ. Тэгээд энэ тогтоолын төслийг ингээд харахаар урд талын Улсын Их Хурлын 2015 оны 02 сарын 17-ны 36 дугаар тогтоолтой зөрчилдөөд байгаа юм. 
 
Тэгээд би энэ зөрчлийг зайлшгүй арилгах шаардлагатай болчихоод байна гээд. Энэ 36 дугаар тогтоолын гол зүйл заалт нь юу байсан гэхээр орон нутгийн өмчид өнөөдөр баригдсан байгаа төрийн өмчийн зарим барилга, байгууламжийг худалдаж хувьчлахыг зөвшөөрсөн тогтоол байгаа юм. 
 
Энэ тогтоолд орж ирж байгаа хоёр дахь заалт нь болохоор хувьчилж болохгүй шүү гэсэн заалт орж ирчихээд байгаа юм. Тэгээд энэ хоёр нөгөө хууль тогтоомжийн хувьд хоорондоо зөрчилдчихөөд байна л даа. Тэгээд сая би дэгийн хуулийг ингээд ажлын албатай ямархуу журам дүрэм байна вэ гэхээр эцсийн хэлэлцүүлгээр жишээлбэл энийг зохицуулах ямар ч бололцоо байхгүй. Хэрвээ ийм нөхцөл байдал үүссэн бол Хууль зүйн байнгын хороогоор нэг хэлэлцүүлээд Хууль зүйн байнгын хороо дэмжих юм бол энэ зөрчлийг арилгах асуудал дээр эцсийн хэлэлцүүлэгт оруулж болно гэсэн тийм утга санаа байна. 
 
Тэгэхээр миний оруулж байгаа санал юу вэ гэхээр энийг өнөөдрийн хэлэлцэх асуудлаас хасаад Хууль зүйн байнгын хороонд манай Эдийн засгийн байнгын хороо энэний хуулийн зөрчил юм байна уу, энийг яаж зохицуулж болох вэ гэдэг саналыг өгүүлээд ирэх долоо хоногт Хууль зүйн байнгын хорооны саналыг үндэслээд энийгээ хэлэлцэхэд эцсийн хэлэлцүүлгээр дараагийн долоо хоногт бид нар баталчихаж болох юм байна гэж би ингэж харж байна. Батлагдах нь бол зайлшгүй шаардлагатай гэдэг дээр бид нар санал нэг байгаа шүү дээ. Ганцхан зөрчилдөөнтэй ийм заалтууд орж ирж байгаа нь байдал цаашдаа бол хүндрүүлэх юм байна. Орон нутагт ялангуяа удирдлагын асуудал дээр энэ өмчийн ашиглалтын асуудлаар маш том хүндрэл учрах юм байна гэж бид ингэж харж байгаа. Тэгэхээр энийг хэдүүлээ яах вэ гэдэг дээр нэг Байнгын хороо нэг шийдэл гаргасан нь дээр байх. 
 
Миний бодлоор бол зүгээр энэ удаад энэ хэлэлцэх асуудлаас нь хасаад Хууль зүйн байнгын хороо руу энэ асуудлыг шилжүүлэх юмыг яривал яасан юм. Нэг эсвэл заавал хуралдаанаар хэлэлцэж шилжүүлэх ёстой юу? Хэлэлцэж шилжүүлэх гэсэн үг бол байхгүй байгаа юм. Дэгийн хууль дээр. 
 
Д.Дамба-Очир: - Үгүй үгүй. Хойшлуулъя гэж горимын санал гаргаж байгаа бол хураалгана. Зүгээр өнөөдөр бол хэлэлцэхгүй байгаад одоо юу гэдэг юм. 
 
Д.Эрдэнэбат: - Хууль зүйн байнгын хороонд ямар хүсэлтийг ямар шугамаар гаргах вэ? Наадах чинь нөгөө юу нь байх ёстой шүү дээ. Томьёолол нь байх ёстой л доо. Тэрийг л би гайхаад байна л даа. Яавал дээр вэ? Гаргалгаа байна уу? Би сонсчихъё. Хуулийнхныг сонсчихъё. Ямар гаргалгаа байж болох вэ гэдэг. Тэгээд хэдүүлээ эргээд ярья. 
 
Д.Дамба-Очир: - Ер нь зүгээр энэ нэг дэг дээр байж байгаа. Хэлэлцсэн тохиолдолд хэлэлцээд яг тэр саналыг бол хураагаад хураасан мөртлөө унасан тохиолдолд гуравны хоёроор босгодог тийм дэгүүд байх шиг байгаа юм. Бусдаар бол одоо жишээлбэл орж ирж байна л даа. Архангайн бас нэг төрийн өмчит байрыг бол одоо орон нутагт шилжүүлье гээд. Төрийн байрыг. Тэгээд ороод ирэнгүүт нь тэр асуудал ерөөсөө анхны хэлэлцүүлэг дээр бол хэлэлцэгдээгүй гэдэг утгаар нь бол эцсийн хэлэлцүүлэг дээрээ хэлэлцэж болохгүй гэж урдаас тэгээд байгаа байхгүй юу. Би бол одоо тэр сайн мэдэхгүй юм. Уг нь бол хэдүүлээ ярьж байгаад гуравны хоёроор энийг хэлэлцье гэж оруулж ирээд тэгээд хэлэлцэх. Гуравны хоёроор хэрвээ босоод ирэх юм бол хэлэлцээд явчихъя гэсэн бодол байхгүй юу надад. Тэрний нэг заалтыг оруулчихъя гэхгүй юу. Нэмээд. Хоцорсон л юм байна л даа. Хаягдсан юм байна. 
 

Тэгээд ийм дэгүүдтэй байдаг юм байна л даа. Тэгээд Д.Мягмарсүрэн чи нэг тайлбар өгөөдөхөөч. Болох юм уу? Энэ чинь яах юм? 
 

Д.Мягмарсүрэн: - Дэгийн тухай хуулийн 23 дугаар зүйлийн 2 дахь хэсэгт зааснаар л. Эцсийн хэлэлцүүлэгт орж байгаа хуулийн төсөл дээрээ анхны хэлэлцүүлгээрээ ямар нэгэн саналын томьёолол гараагүй бол одоо эцсийн хэлэлцүүлэг дээр шинээр санал хураалгахгүй гэсэн ерөнхий зарчмаар явж байгаа. 
 

Тэгээд энэ дээр сая Д.Эрдэнэбат гишүүний хэлж байгаагаар болохоор бусад хүчин төгөлдөр хууль тогтоомжтой зөрчилдөж байгаа учраас гэхээр энэ дэгийн хуулийн 23.2.2 дээр нэгдсэн хуралдааны эцсийн хэлэлцүүлэгт бэлтгэх явцад төслийн зарим зүйл заалт хоорондоо, эсвэл мөрдөж байгаа хууль тогтоомжтой зөрчилдсөн нөхцөл байдал тогтоогдсон бөгөөд Хууль зүйн байнгын хороо ийм санал, дүгнэлтийг дэмжсэн бол санал хураалгаж шийдвэрлэж болохоор байгаа. 
 

Д.Дамба-Очир: - Хуулийн зарим заалтууд нь бол зөрчилтэй байгаа юм байна шүү дээ. Тийм ээ. Тэгэхээр энийг арилгуулах үүднээс Хууль зүйн байнгын хороотой зөвшилцөөд оруулж ирье гээд энэ “Төрийн өмчөөс аймаг, нийслэлийн өмчид шилжүүлэх тухай” Улсын Их Хурлын тогтоолын төслийг түр хойшлуулъя. Тийм ээ. За тэгье. 
 

Нэг. “Биологийн олон янз байдлыг хамгаалах, уур амьсгалын өөрчлөлтөд дасан зохицох нь-II төсөл”-ийн Монгол Улсын Засгийн газар, Холбооны Бүгд Найрамдах Герман Улсын Засгийн газар хоорондын Санхүүгийн хамтын ажиллагааны хэлэлцээрийн төслийг Байнгын хороогоор одоо ингээд хэлэлцье. 
 

Хэлэлцээрийн төслийн танилцуулгыг Байгаль орчны сайд Н.Цэрэнбат танилцуулна. Н.Цэрэнбатыг урьж байна. 
 

Н.Цэрэнбат: - Улсын Их Хурлын Байнгын хороон дарга, эрхэм гишүүд ээ, 
 

Монгол орны тусгай хамгаалалттай газар нутгийн менежментийг бэхжүүлэх, биологийн олон янз байдлыг хамгаалах, орчны бүс дэх орон нутгийн иргэдийн тогтвортой амьжиргааг дэмжих зорилгоор “Биологийн олон янз байдлыг хамгаалах, уур амьсгалын өөрчлөлтөд дасан зохицох нь” төслийг Холбооны Бүгд Найрамдах Герман Улсын 11.5 сая еврогийн санхүүгийн тусламжаар 2015 оноос хэрэгжүүлж байна. 
 

Монгол Улсын Засгийн газар, Герман Улсын Засгийн газрын хоорондын хөгжлийн бодлогын хамтын ажиллагааны 2016 оны хэлэлцээгээр төслийн хэрэгжилтийн үр дүнг өндөр үнэлж төслийн хоёрдугаар үе шатыг 19.5 сая еврогийн санхүүгийн тусламжаар санхүүжүүлэхээр тохиролцсон. Иймд Биологийн олон янз байдлыг хамгаалах, уур амьсгалын өөрчлөлтөд дансан зохицох нь төсөл II Монгол Улсын Засгийн газар, Холбооны Бүгд Найрамдах Герман Улсын Засгийн газар хоорондын санхүүгийн хамтын ажиллагааны хэлэлцээрийн төслийг хэлэлцэн шийдвэрлэж өгөхийг хүсье. 
 

Д.Дамба-Очир: - Ажлын хэсгийг танилцуулаад явъя. Н.Цэрэнбат Байгаль орчин, аялал жуулчлалын сайд, И.Батхүү Сангийн яамны Хөгжлийн санхүүжилтийн газрын дарга, Д.Өлзийсайхан Сангийн яамны Хөгжлийн санхүүжилтийн газрын мэргэжилтэн, Х.Батжаргал Байгаль орчин, аялал жуулчлалын яамны Уур амьсгалын өөрчлөлт, хамтын ажиллагааны газрын дарга, С.Мөнх-Оргил Байгаль орчин, аялал жуулчлалын яамны Тусгай хамгаалалтын газрын удирдлагын газрын мэргэжилтэн. Эдгээр хүмүүс оролцож байна. 
 

Хэлэлцэж байгаа асуудалтай холбогдуулж асуулт асуух гишүүд нэрсээ өгье. Д.Тэрбишдагва гишүүнээр тасаллаа. Л.Энх-Амгалан гишүүн асуултаа тавиад явъя. 
 

Л.Энх-Амгалан: - Хоёр зүйл тодруулъя гэж бодож байна. Нэгдүгээрт, хөнгөлөлттэй зээл гэж ойлгож байгаа. Тийм ээ. Зээл. Тусламж уу? Аан за за. Тусламж юм бол асуугаад байх юм алга. Тийм. Нэгдүгээрт бушуухан дэмжье. 
 

Хоёрдугаарт, үнэхээр яг энэ чиглэл рүү энэ биологийн олон янз байдлыг хамгаалах, уур амьсгалын өөрчлөлтөд дасан зохицох чиглэл рүү бид нар энэ олон улстай хамтын ажиллагаагаа нэлээн өргөжүүлэх зайлшгүй ийм шаардлага өнөөдөр үүссэн байна шүү дээ. Одоо энэ жил бүхний ган гачиг, өвлийн зуд. Одоо тэр тусмаа энэ байгалийн өөрчлөлтүүд бол, цаг агаарын өөрчлөлтүүд бол жил бүхэн бүр үнэхээр муудаж байна шүү дээ. Одоо нийт манай бэлчээрийн чинь 70 хувь гээ биз дээ. Тийм ээ. Доройтолд орсон байж байгаа. 65 билүү. Тийм ээ. 65.0 хувь. Газар нутгийн 65.0 хувь одоо бэлчээрийн доройтолд орсон гэсэн их сэтгэл эмзэглүүлж байгаа зүйл байгаа. Одоо ноднин зун бол бид нар маш том ган болсон. Энэ жил бол нэг ийм алаг цоог байх шиг байна. 
 

Тэгэхээр энэ ган болоод байгаа энэ газрууд дээр бол энэ шинэ мэдээллийн технологид суурилсан, технологи дээрээ суурилсан ийм төслүүд хөтөлбөрүүдийг бол зайлшгүй одоо Монгол Улсад оруулж ирэх ёстой юм шиг байна л даа. Энэ хойд талд чинь энэ газрын генератор гээд бас нэг юм ярьдаг болсон юм байна. Тийм ээ. Тэгэхээр энэ чиглэлээр яам маань одоо энэ олон улсын хамтын ажиллагааны байгууллагуудтай, НҮБ гэдэг юм уу, энэ олон улсын санхүүжүүлэгч байгууллагуудтай одоо хэлж байгаа, хийж байгаа хэлцлүүд, яриа хэлцлүүд байна уу? Бодитой төслүүд оруулж ирэх зайлшгүй шаардлага байна. Энэ чиглэлээр хийж байгаа ажлуудаасаа нэг хэлээч. Хамгийн гол нь энэ уур амьсгалын өөрчлөлттэй холбоотой л төслүүдийг асуугаад байгаа юм. 
 

Д.Дамба-Очир: - Н.Цэрэнбат сайд хариулъя. 
 

Н.Цэрэнбат: - Л.Энх-Амгалан гишүүний асуултад хариулъя. Уур амьсгалын өөрчлөлттэй холбоотойгоор гаднын зээл, тусламжид Монгол Улс идэвхтэй хамрагдаж бас энэ олон улсын байгууллагуудын бас идэвхтэй гишүүн нь байгаа. Уур амьсгалын өөрчлөлтийн сангаас Монгол Улс нийтдээ нэг 8 төсөл одоо хамрагдаад явж байна. Одоо сүүлийн 4 санхүүжилт нь одоо удахгүй ороод ирнэ. 
 

Сүүлийн үед шийдэгдсэн 2 том төсөл маань агаарын бохирдлыг бууруулах, Улаанбаатар хотын орон сууцжуулах чиглэл рүүгээ ерөнхийдөө явж байгаа. Цөлжилттэй холбоотой дээр бид нар бас гадна дотнын төслүүдтэйгээ хамтарч судалгаа хийгдэх, цаашдаа одоо бэлчээрийн даац хэтэрсэн байгаа гадаргын усны ашиглалтын талаар саналуудаа тавьчихсан явж байгаа. Гаднын төслүүд маань хамгийн гол нь 1.6 жилээс 2 жил орчим явагдаж байж эцэслэгддэг учраас одоо бордуудынх нь хурлаар ороод санал нь оногдоод л явж байгаа хэд хэдэн төслүүд байгаа. 
 

Таны хэлж байгаа тэр газрын генератор болон одоо үүлэнд нөлөөлөх байдлаар одоо ашиглах техник, тоног төхөөрөмж бид нарт хүндрэлтэй байгаа. Ирэх оныхоо төсөвт бас нэлээн мэдэгдэхүйц хөрөнгө оруулалтыг, радарыг, сүүлийн үеийн радараар цаг уур, орчны шинжилгээнийхээ албыг бэхжүүлье гэсэн ийм зорилт тавьсан ажиллаж байгаа гэдгийг хэлье. 
 

Д.Дамба-Очир: - Д.Эрдэнэбат гишүүн асуултаа тавья. 
 

Д.Эрдэнэбат: - Энэ нэгдүгээр үе шатаа дүгнэсэн юм уу, үгүй юм уу тэгээд. Энийг нэг дүгнэмээр байгаа юм. Тэгээд энэ дүгнэлтээ Байнгын хороонд бол зайлшгүй танилцуулах шаардлагатай юм болов уу гэж хараад байгаа. Энийг сонсох нь нөгөө Байнгын хороо байх л даа. Тийм ээ. 
 

Тэгээд яах вэ тусламж гэдэг нэг сайхан зүйл. Нэгдүгээрт. Хоёрдугаарт, тусламжаас гарч байгаа үр дүн чухал л даа. Би зүгээр энэ төсвийн төслийн чинь бүрэлдэхүүн хэсэг дээр харахаар ихэнхи нь тоног төхөөрөмж, сургалт зохион байгуулах нэг л ийм л юм яваад байх юм. Би зүгээр энэ дээр чинь нэгдүгээр шатныхаа дүгнэлтийг хийхэд бид нар энэ нөхцөлөө тусламж юм бол яаж ч өөрчилж болно л доо. Дараагийнхаа. 
 

Нэг анхаарал татаж байгаа сэдэв юу гэхээр бидний байнгын яригддаг энэ байгаль хамгаалалттай холбоотой чиглэлээр нь Монгол Улсыг чинь 8-хан хувь нь ойн бүс байдаг. Ойн бүсийн олон зүйлт ургамлыг хамгаалах асуудал дээр бол бид нар их дутмаг ажилладаг. Энэ дээр тавих хяналт их сул байдаг. Хэрвээ энэ тусламжаар энэ тоног төхөөрөмж, хяналтын юмнуудыг сайжруулъя, мэргэжил боловсролыг нь сайжруулъя, энэ чиглэлд хяналтыг сайжруулах чиглэл рүү явъя гэвэл энэ рүү бол зайлшгүй юм тусах ёстой л доо. Тэгээд энэ зүйл нь харагдахгүй байгаа юм. 
 

Өнгөрсөн жил гэхэд л одоо манай хангайн бүсийн энэ олон ургамалт зүйлээс эмийн ургамал гээд л гаднынхан баахан зөвшөөрөлтэй, зөвшөөрөлгүй аваад л бөөн скандал болсон шүү дээ. Энэ дээр тавьж байгаа нөхцөл байдал нь, техник, тоног төхөөрөмж нь, хүмүүс нь бол юу ч харагдахгүй яваад байдаг. Тэгсэн мөртлөө бид нар энэ гаднын тусламж гээд л 10, 20 саяар нь ингээд л валют аваад байдаг. Тэгээд энэний үр дүн нь хамгийн чухал л даа. 
 

Тэгээд эхний үе шатны үр дүнг сонсохгүйгээр бид нар дараагийн шатныхаа энэ зүйл дээр нэлээн тийм акцент өгөхгүй бол болохгүй байх. Эхнийхийгээ сонсож байж. 
 

Тэгэхээр энэ чиглэл рүү бол энэ сайд нэлээн анхаарах хэрэгтэй байх. Миний санал бол ер нь 8 хувийнхаа энэ жижигхэн ойг хамгаалах юм руу бол энэ дээр энэ төслөөсөө нэлээн том зүйлүүдийг авч хэрэгжүүлж олон нийтэд ил тод ажиллах шаардлага байна гэж харж байгаа. Тэгэхээр энэ тал дээрээ ямар төсөл байгаа юм бэ гэдгээ нэг хариулт сонсчихъё. 
 

Д.Дамба-Очир: - Н.Цэрэнбат сайд хариулъя. 
 

Н.Цэрэнбат: - Д.Эрдэнэбат гишүүний асуултад хариулъя. Нэгдүгээр үе шатыг одоо талууд дүгнээд энэ амжилттай хэрэгжүүлсэн учраас цаашид үр дүн гарахаар бас чиглэлүүдэд нь ажиллая. Мөн хамрах хүрээгээ өргөжүүлье гэдэг байдлаар хоёр дахь шат хэрэгжиж эхэлж байгаа. Нэгдүгээр шаттай холбоотой дэлгэрэнгүй тайланг би гишүүдэд хүргүүлье. 
 

Ойн нөөцтэй холбоотойгоор энэ хоёр дахь шатан дээр нэг байгаль орчны менежментийн чиглэлээр судалгаа, загвар төслүүд гэдэг ийм тусгай ийм зөвлөх багийн үйлчилгээ байгаа. Энэ дотор нь ойн загвар төсөл гэж ингэж тусгайлан орсон байгаа. Аялал жуулчлалын загвар. Тэгээд бэлчээрийн загвар төслүүд гэсэн ингээд тусгайлан загвар болгоод цаашид өөрөө өөрийгөө одоо аваад явах ийм боломжийг эрэлхийлсэн ийм менежментийг нэвтрүүлэх зорилгоор энэ төслүүд оролцож байгаа гэдгийг хэлье танд. 
 

Д.Дамба-Очир: - Д.Тэрбишдагва гишүүн асуултаа тавья. 
 

Д.Тэрбишдагва: - Энэ их чухал төсөл байгаа юм л даа. Урд өмнө нь явж байсан энэ байгаль орчны холбогдолтой асуудал дээр Германы Хөгжлийн хамтын ажиллагааны бодлогод манайд ерөөсөө 4 чиглэлээр л явдаг. Энэний нэг нь бол энэ байгаль орчинтой холбоотой төслүүд байдаг юм. Тэгээд Герман бол нөгөө манайх шиг засаг төр нь нэг доорхноо солигдоод бодлого нь өөрчлөгдөөд байхгүй. Нэг 4 асуудал дээр бид өөрчлөгдөхгүй явна гэж ингэж л явдаг газар л даа. Тэгээд би энэ дээр нэг гайхаад байгаа юм нь бол 2016 онд энэ хэрэгжиж эхлэхээс тэгээд 2018 онд одоо л нэг юм орж ирж байна л даа. Яагаад ингэж удаад байдаг юм бэ энэ чинь. Хүн мөнгө өгье, үнэгүй өгье гээд ийм их хэмжээний мөнгө өгч байхад. Одоо ингээд дараагийн хэлэлцээр 9 сард болох гээд. Энэ чинь сандарч орж ирж байгаа байхгүй юу. Шахалт шаардлагаар орж ирээд. Хэрвээ энийг яахгүй бол Герман дараагийнхаа мөнгийг өгөхгүй гээд байгаа байхгүй юу. 
 

Тэгээд энийг чинь аль 2016 онд гэрээ хийчихээд 2017 он, 2018 ондоо аль хэзээ баталчих. Энэ юунаас болоод ингээд ийм хачин муухай назгай ажиллаад байгаа юм бэ энэ чинь. Байгаль орчных нь байдал хүндрэлтэй. Энэ байгаль орчных нь юм нь дээр ингээд ямар нэгэн байдлаар ингээд боломжийн хэмжээгээр үнэгүйгээр ийм их хэмжээний мөнгө өгье гээд байхад одоо энийг хэрвээ ингээд баталж чадахгүй байх юм бол энэ хугацаанд баталж чадахгүй байх юм бол дараагийн намрын чуулган болох юм бол нөгөө Засгийн газрын хэлэлцээр 9 сард болно. Тэгэх юм бол нөгөө 2 жил өгөх гээд танайх авахгүй байгаа юм чинь дараа нь танайд юм өгөхгүй л гэж хэлэх гээд байна шүү дээ. 
 

Германууд харин манайхыг бусад улсуудаас арай илүү үзээд хөгжлийнхөө хамтын ажиллагааныхаа энэ тусламжийн юм нь дээр нэмж байгаа улсын өгье гэсэн юмыг нь одоо яагаад хэнээс болоод байна вэ? Ямар хүнд сурталтангаас ийм хачин юмнууд гараад байна вэ? Үнэгүй өгөөд байгаль орчин чинь хүндрээд байна гэж байгаа юмыг. Энэ хэнээс болоод байна вэ гээд. 
 

Одоо ингээд энэ чинь ингэж байгаа шүү дээ. 2019 оны 12 дугаар сарын 01-ний өдрөөр уг хугацаа дуусгавар болно гэж байгаа байхгүй юу. Одоо өөрөөр хэлэх юм бол ирэх жилийн 12 сард дуусгавар болох гээд байдаг. Одоо энийг чинь тэгээд хурдан аваад хэрэгжүүлэх бол. Бидний ажил ийм л яваад байгаа юм л даа. Ерөөсөө ийм л яваад байгаа. Одоо дараагийн ажил ч ялгаа байхгүй. Эрчим хүчний юмыг. Энийг үтэр түргэн. Бараг болдог болсон бол нэг өдрийн өмнө ч гэсэн батлаад явуулчихмаар юм байгаад байгаа байхгүй юу. Тэгээд бид одоо яагаад ингээд байна Н.Цэрэнбат сайд аа. 
 

Урд өмнөх Засгийн газрууд, Засгийн газар солигдоод ингээд ерөөсөө гадна дотнынхны тусламжид тархи нь эргэчихсэн. Үнэгүй юм өгөөд хязгааргүй урт юм өгөөд хүү багатай юм өгөөд байна гэж байхад бол тэр дээрээ авахгүй. 15, 16 хувийн хүүтэй гадаадын тусламж болохоор тэр дээрээ авна гэж ингээд Олон Улсын Валютын Сан ав гэсэн гэж хэлээд л ингээд аваад байдаг. Энийг би ерөөсөө ойлгохгүй байна. Энийг бол би одоо их тодорхой хэлж өгөөчээ. Бид одоо энийг яаж сайжруулах вэ? Өөр ийм төслүүд байна уу? Сангийн яамны нөхөд иймэрхүү юмнууд одоо хэд байна вэ? Хэнээс болоод байна вэ? 
 

Бид зүгээр одоогийн Засгийн газар, та нарыг хэлж байгаа юм биш л дээ. Энэ чинь ер нь бол манай ажил нэг иймэрхүү л яваад байгаа юм л даа. Тэгээд би дараа нь тодруулъя. 
 

Д.Дамба-Очир: - Сангийн яам аягүй удаан байгаа. Би одоо Польшийн 50.0 сая еврогийн юмыг өөрөө давхиж орж байж бараг шахуу, өөрсдөө загнах нь холгүй байж зарим юмнуудыг нь батлуулах гэж оролдож байгаа. Тэгэхгүй болохоор хугацаа нь дуусах гээд байдаг. Нөгөө зээлийнх нь. Үйлээ үзэж байгаад нэг зээл аваад ирсэн. Сангийн яам нь хөдөлж өгдөггүй. Ялангуяа хөнгөлөлттэй зээл, Засгийн газар хоорондын хэлэлцээр, хоорондын зээлүүд. Дээрээс нь энэ буцалтгүй тусламжийн зээл энэ тэр нь болохоор төслийн нэгж байдаггүй юм шиг байгаа юм. Сангийн яаман дээр нэг нөхөрт хариуцуулаад хаячихдаг. Тэгээд л яваад байдаг. 
 

2 номер. Алив хариулаадахдаа. 1 номер. 
 

И.Батхүү: - Д.Тэрбишдагва гишүүний асуултад хариулъя. Германы Засгийн газар хоорондын хуралдаанаар амласан зээл, тусламжийн төслүүдийг Германы Сэргээн босголт, зээлийн банкнаас өөрсдөө судалгаа хийдэг. Ялангуяа зээлийн төслүүдийг бол ТЭЗҮ-г нь бүр өөрсдөө хийдэг байгаа. Энэ судалгаа хийж дууссаны дараа гэрээнийхээ төслийг ирүүлдэг. Гэрээний төсөлд энэ хоёр талаас хэлэлцээ хийгээд явдаг байгаа юм. 
 

Энэ төслийн хувьд энэ өнгөрсөн 3 сард гэрээний төслөө ирүүлсэн байгаа. Онцгой албан татвартай холбоотой нөхцөлүүдээр хэлэлцээ хийхэд 3 сарын хугацаа явсан байгаа. Тэгээд гэрээний төслөө эцэслэж оруулж ирсэн юм. 
 

Тусламжийн төслүүд болохоор тухайн тусламж үзүүлж байгаа талын нөхцөл, шаардлага нэлээн их хатуу байдаг. Санхүүжилт, хэрэгжилт дээр тэдний талаас илүү оролцоотой байдаг учраас бас тийм асуудал гардаг байгаа. 
 

Д.Дамба-Очир: - Тодруулах уу? Д.Тэрбишдагва гишүүн тодруулъя. 1 минут өгье. 
 

Д.Тэрбишдагва: - Өгнө гэсэн нь үнэн бол тэгээд та нар араас нь хөөцөлдөх хэрэгтэй шүү дээ. Одоо ингээд хугацаа нь дуусах гээд. Энэ бол айлын тал буруутай, бид буруугүй гэдэг ийм л нэг хачин юм ярих юм аа. И.Батхүү чи яах вэ залуу хүн. Дөнгөж шинэ болж байгаа учраас энийг мэдэхгүй ээ. Тэгээд та нар мэдэхгүй байж мэддэг юм шиг битгий ярьж байна. Энийг хурдлуулах хэрэгтэй. 3 сар байсан бол 3 сарынх нь 01-нд оруулаад ирэхгүй яасан юм та нар. Одоо өнөөдөр 7 сар болох гэж байна шүү дээ. Ингэж болохгүй шүү дээ нэгдүгээрт. 
 

Хоёрдугаарт, энэ зээлийн төсөл, энэ эмэгтэйчүүдийг ажлын байртай болгоно гээд ярьж байгаа. Энэ том зээлийн төсөлд энэ ажиллах хүчнийг бий болгох. Би энийг одоо нөгөө ажилсаг Монгол л гэж яриад байна. Мэргэжлийн сургалт. Яг ойн мэргэжилтэн бэлтгэх. Энүүгээр чинь энэ гадна дотнын тусламжид мэргэжилтэй боловсон хүчин бэлтгэе. Төсөл болгонд тодорхой мэргэжилтэн бэлтгэе гэхгүй бол нэг хэсэг хүмүүсийг нэг ой түүлгэчихээд тэрийгээ мэргэжил олгосон юм шиг ингэж болдог. Яг одоо мэргэжилтэн бэлтгэх ийм юмыг оруулж болох уу, болохгүй юу. Орсон юм байна уу, үгүй юу? Энэ төсөл дээр бүр энийг бол онцгойлон анхаарч төсөл болгон дээр мэргэжилтэй ажилтан, ойчин, одоо юу байдаг юм. Тарьдаг хүн. Тэр ойг цэвэрлэдэг хүн.../минут дуусав/
 

Д.Дамба-Очир: - 2 номер хариулъя. 
 

Х.Батжаргал: - Д.Тэрбишдагва гишүүний асуултад хариулъя. Байгаль орчин, аялал жуулчлалын яамны Уур амьсгалын өөрчлөлт, гадаад хамтын ажиллагааны газрын дарга Х.Батжаргал. 
 

Саяны И.Батхүү даргын хэлснээр дүн шинжилгээ, ТЭЗҮ хийгдэх явцад үнэлгээний баг ирж ажиллаад төслийн концепцоо боловсруулаад ингээд ирүүлсэн байж байгаа. Үндсэндээ яг санхүүгийн хэлэлцээр болохоор энэ бол зөвхөн хөрөнгө оруулалт руу илүү түлхүү чиглэсэн. Бусад төслүүд маань илүү техник туслалцаа, мэргэжил, чадавхи дээшлүүлэх, хүний нөөцийг хөгжүүлэх гэсэн чиглэлүүд рүү ажиллаж байгаа учраас бусад төслүүдийнхээ уялдааг хангаад давхцуулахгүйгээр тэнд бол цэвэр хөрөнгө оруулалтын асуудал дутагдаж байсан учраас зөвхөн энэ төсөлд тэгж тусгасан гэж байгаа. 
 

Мэргэжлийн сургалт, үйлдвэрлэлийн сургалтын төсөл, хамтын ажиллагааны хэлэлцээрийн хүрээнд тусдаа явагдаж байгаа учраас энд ороогүй байгаа юм. 
 

Д.Дамба-Очир: - Би нэг юм, ганцхан юм асуугаадахъя. Одоо бол Монгол Улсын газар нутгийн ихэнхи нь гандуу байна. Хамгийн түвэгтэй асуудал ерөөсөө л чийг борооны асуудал байна. Үүл нь гардаггүй. Буудах юм байдаггүй. Бүр буудах нь. Одоо буудах нь ч гэсэн. 
 

Тэгэхээр сүүлийн үеийн тоног төхөөрөмжүүд нь бол одоо гүний уснаас нь татаж аваад үүл болгоод дээш нь гаргадаг. Буцаад нөгөөдөх нь буугаад ороод ирдэг энэ тэр гээд л янз бүрийн л юмнууд байдаг юм билээ. Одоо бол ерөөсөө бэлчээр ч алга байна. Хүмүүс нь маш хүнд байдалд байцгааж байна. Тэгээд оторлоод явсан ч гэсэн ерөөсөө олигтой газрууд олдохгүй байна. Энэ бол ерөөсөө маш хүнд байдалтай байцгааж байна шүү дээ. Одоо юу яасан наадам. Бүгдээрээ байхгүй. Ийм гандуу байгаа юм чинь. 
 

Тэгэхээр энэ талаар ерөөсөө Байгаль орчны яамныхан бас нэг шийдэх боломж байдаг юм уу, үгүй юм уу гэж би тодруулах гэсэн юм. 
 

Н.Цэрэнбат сайдын микрофоныг өгье. 
 

Н.Цэрэнбат: - Д.Дамба-Очир гишүүний асуултад хариулъя. Сая хэлээд байгаа, таны хэлээд байгаа энэ хүндрэл маань нэгдүгээрт дэлхийн уур амьсгалын өөрчлөлт их. Хоёрдугаар нь бол бид нарын бэлчээрийн даац хэтрэлттэй болчихоод. Гуравдугаарт нь, бид нар одоо тухайн бүс нутаг дахь байгаль хамгаалал талаар хийх төрөөс баталсан хууль дүрмээ шат шатандаа мөрдөхгүй байгаатай л холбоотой байгаа юм. 
 

Байгалийн нөөц ашигласны төлбөрөөс орж байгаа төлбөрийн зүйл, заалтаараа 15, 35, 85 хувийг нь байгаль хамгаалах, усны эх булаг, шандыг хамгаалах, ойн санг нэмэгдүүлэхээр зарцуулна гэсэн боловч нутгийн өөрөө удирдах ёсны байгууллагуудын эрх нь давсан орлогыг тэд нар зарцуулах эрхтэй гэчихэж байгаа юм. Тэгэнгүүт нь явган хүний зам, бусад хашаа хороо руугаа зарцуулаад байгаль хамгаалал дээрээ бид нар хуулиар зарцуулах ёстой 100 төгрөгийнхөө одоо бид 42.65 хувийг нь улсын хэмжээнд зарцуулж байгаа юм. 
 

Гадаргын усыг ашиглахаар талаар Байгаль орчин, аялал жуулчлалын яам цаашдаа ажил хийе гээд Байгаль орчин, аялал жуулчлалын яаман дээр “Хөх морь” гээд том ус ашиглах талаар төслийн ажлын хэсэг гарсан. Монгол Улсад хийгдэж байсан гадаргын усыг ашиглах, усан байгууламжийг нэмэгдүүлэх, далан хөв барих хамгийн одоо боломжтой цэгүүдийн суурь судалгааг гаргаад нэгтгээд явъя гэсэн. Ингээд ажил эхлээд явж байгаа. 
 

Ирэх оны төсөв дээр бага ч гэсэн бид нар гадаргын усыг ашиглах далан, хөв, цөөрөм хийх энэ ажлууд маань ингээд тусгагдаад явна. Энэ дээр бас гишүүд маань дэмжээрэй гэж хэлье. 
 

Д.Дамба-Очир: - Асуулт асууж дууслаа. Үг хэлэх гишүүд нэрсээ өгөх үү. Б.Баттөмөр гишүүнээр тасаллаа. Д.Тэрбишдагва гишүүн үгээ хэлье. 
 

Д.Тэрбишдагва: - Энэ зүгээр шалтаг тайлбар хэлэх хялбар л даа. Цаашдаа бол энэ иймэрхүү ажлыг бол бид өөрсдөө шахаж шаардаж нэг сар, нэг жилийн өмнө ч гэсэн аваад тэгээд үр дүн сайн гараад ингэх юм бол дараагийн зээл тусламжийн хэмжээ нэмэгдэх, чанарыг нь сайжруулах. Бид нэг хүний өмнө нүүр бардам ярих юмтай л байдаг л даа. 
 

Тэгэхээр нөгөө тал бол одоо их шалгадаг, шаарддаг гэсэн. Тэр үнэн л дээ. Герман энэ тэр бол ялангуяа юманд чамбай ханддаг учраас үнэн. Тэднийгээ нэгдүгээрт шахаж шаардах. Хоёрдугаарт, 3 сард гараад ирсэн юмыг л 4 сард ч юм уу нэг сарын өмнө, нэг өдрийн өмнө ч гэсэн энэ байгаль орчны чинь асуудал бидэнд шаардлага хэрэгтэй байна шүү дээ. Одоо ингээд энэ батлагдахгүй бол. 
 

Одоо ингээд энэ дөрөв дэх өдөр энэ 9 сард хийх Засгийн газар хоорондын хэлэлцээрийн одоо урьдчилсан байдлын хүн ирэх юм билээ. Тэгээд энийг чинь одоо та нар тав дахь өдөр чинь нөгөө хүмүүс тэгээд энэ одоо ийм ийм чиглэлээр хийлээ гээд Их Хурлын Байнгын хороодынхоо шийдвэр энэ тэрийг танилцуулаад танай сайд чинь гарын үсэг зурах юм байгаа биз дээ. Тэгэхгүй бол ингээд л. Одоо ингээд парламент завсарлаад яваад өгнө. Зун наадам, найр болно. Намар хэлэлцээр хийх гэсэн чинь энэнийхээ дээр гарын үсэг зураагүй болох юм биш биз дээ. Тэр дээр анхаарч ажиллаарай гэж хэлмээр байна. 
 

Хоёрт нь бол энэ цаашдаа бол энэ гадна дотнын тусламж дээр байна шүү дээ бид одоо ерөөсөө Монгол Улсад мэргэжилтэй ажилтан байхгүй болсон. Өчигдөр мянган хүний чуулга уулзалт хийж “Мэргэжил боловсрол болон ажилсаг Монгол” гэсэн хөтөлбөрийн чуулга уулзалт хийж Германаас бүр зориуд зорьж олон хүмүүс ирж энэ дээр илтгэл тавьсан. Цаашдаа мэргэжилтэй ажилтныг гадаад дотооддоо бэлтгэх асуудал чухал байгаа юм. 
 

Бид ер нь улсын төсөв дээр тендер авч байгаа компаниуд ч гэсэн доор хаяхад таван хүн бэлд. Мэргэжилтэн бэлд. Гадаад дотоодын төсөл болгоныг арван хэдэн юм уу, хорин бэлд. Энэ чинь одоо овоо л хэдэн төсөл болж байна шүү дээ. 
 

Тэгэхээр энэ ядуурлыг бууруулах төсөл, эмзэг бүлгийнхнийг одоо ажлын байртай болгоно гээд нэг хэсэг хүмүүсийг жаахан сургасан болоод. Тэр нь яг мэргэжилтэн болж чадахгүй түр зуур тусламж үзүүлээд тэгээд л тэд төсөл буцлаа. Нөгөө хүмүүс ажлын байргүй. 
 

Тийм учраас өндөр мэргэжлийн чадавхитай боловсон хүчинг өөрийнх улсад сургах асуудлыг энэ дээр та нар заавал ч үгүй яриарай. Заавал ч үгүй яриарай. Тэгээд одоо энэ сургалтынхаа явцад нь доор хаяхад одоо ойн мэргэжилтэн, ургамлын мэргэжилтэн. Бид яг тийм мэргэжлийн хүмүүсийг бол энэ чинь одоо яах вэ явцын дунд танилцаад сурч байгаа байх. Яг энэ чиглэлийн их олон мэргэжилтэн байдаг юм билээ. Тэгээд нэг хоёр гурван сар биш юмаа гэхэд 6 сарын хугацаагаар юм уу, жилийн хугацаагаар хил усыг нь үзүүлээд, гадаадад нь сургаад эргээд яг энэ төслийнх нь үр дүнг авч явах дарга биш ээ. Яг тэр газар дээр нь авч явах мэргэжлийн хүмүүсийг нь бэлдэж өгөх юм бол энэ ой чинь сэргэнэ. Тэгээд тэр хүмүүс мэргэжилдээ дурласан, мэргэжилдээ хайртай болсон, өмнө нь хийсэн төсөл, хөтөлбөрийнхөө үр дүнг харсан хүмүүс бол энийг чинь цаашаа авч явна шүү. 
 

Тийм учраас энд усных чиглэл байдаг юм уу, ойн чиглэл байдаг юм уу, ургамлын чиглэл байдаг юм уу Н.Цэрэнбат сайд энэ чиглэлийн мэргэжилтэй хүмүүсийн яг ямар ямар мэргэжилтэн бэлдэж болмоор байна гэж. Яг дэлхийн хэмжээнд энэ чиглэлээр ажилладаг мэргэжилтэй боловсон хүчин 5-ыг ч байсан, 3-ыг ч байсан бэлтгэх ажлаа хийж байвал энэ Монгол Улсад мэргэжилтэй боловсон хүчингүүд бий болно доо. Энэ дээр анхаарч ажиллаарай гэж хэлмээр байна. 
 

Д.Дамба-Очир: - Б.Баттөмөр гишүүн үгээ хэлье. 
 

Б.Баттөмөр: - Өчигдөр энэ асуудлыг Төсвийг байнгын хороон дээр нэлээн их тодорхой ярьцгаасан. Би бас өнөөдөр энд ярья гэж бодож байгаа юм. Яах вэ ингээд нэг 19.5 сая евро. За манай Монгол Улсын төсвөөс нэг 13.0 тэрбум төгрөг. 24.0 сая еврогоор энэ төсөл хэрэгжих юм байна. 
 

Ачааны болон суудлын авто машинуудтай болох юм байна. Шилэн кабелууд нь хийгдэх юм байна. Зарим судалгаанууд хийгдэх юм байна. За тэгээд одоо бас бус зүйлүүд. Ажлын хувцсаа бэлдүүлж авах юм байна. Юм хум хийгдэх л юм байна л даа. 
 

Тэгээд би өчигдөр ч хэлсэн. Өнөөдөр ч бас давтаж хэлэх гээд байгаа юм. Гол объект дээрээ бол анхаарч ажилламаар байгаа юм. Энд юу гэхээр энэ ой хамгаалах чиглэлд одоо бид нар юу хийх юм бэ? Монголын ой модны 70.0 хувь нь одоо өмхөрч хөгшрөөд. Сүүлийн үед одоо яагаад одоо энэ бороо орохгүй байна гэдэг чинь ерөөсөө энэ байгаль экологийн тэнцвэрт байдал алдагдсантай холбоотой шүү дээ. 
 

Ой мод гэдэг чинь өөрөө тэр үүлийг, усыг хуралдуулж байдаг. Ийм байгалийн зохицолдлогоотой. Гэтэл Монголд одоо энэ байдаггүй сүүлийн үед. Ийм болчихсон. Бусад орнууд асар их хэмжээний тийм ойжуулалтын ажил хийж байна. Манайд одоо харьцангуй их бага. Бүх нийтийг хамарч чаддаггүй ийм байгаад байгаа юм. Тэгэхээр энэ дараагийн төсөл хөтөлбөрүүдийг яг энэ гол обьект дээрээ чиглүүлж ажиллах. Энэ ойжуулах ажил. Энэ бэлчээрийг одоо сэргээх. Бэлчээрийн одоо энэ талхалтыг зогсоох энэ чиглэлд одоо их анхаарах ийм шаардлага байгаа. Гол, ус мөрний эхийг хамгаалах гээд. Маш их олон ажлууд байгаа байхгүй юу. 
 

Энэ Оросын Холбооны Улстай хамтарч бид нар ажиллах ийм шаардлага бол байгаа юм. Энэ Сибирийн хүр хорхой гэдэг бол яагаад Монголд нүүдэлж орж ирж байна вэ гэхээр тэнд амьдрах орчин нь байхгүй учраас Монгол руу орж ирж байна шүү дээ. Тэр Оросууд ямар туршлагаар одоо энийг ингэж дүрвүүлээд байна. Тэгэхээр Оросуудтай энийг хамтарч ажилламаар байгаа юм. Би өчигдөр энийг бас хэлсэн. Нэг асуудал хэлэгдээд шийдэгдчих учраас би одоо Улсын Их Хурлын чуулган дээр ч ярья гэж бодож байгаа. Энэ үлийн цагаан оготнын асуудал байгаа. Ерөөсөө газар хөдөлж байгаа юм шиг байна шүү дээ зарим газар. Энийг одоо ингээд цаашдаа яах юм. Эндээ одоо тохирсон тохирсон бодлогуудыг гаргаад хандивлагч болон бусад орнуудтай улсын төсвийн боломжуудыг ашиглаад энэ дээр тодорхой бодитой ажлуудыг зохион байгуулах ийм шаардлага бол үүссэн байгаа. 
 

Ой цэвэрлэх асуудал байна. Ой цэвэрлэгээ бол одоо үндсэндээ Монголын бүх ой ерөөсөө унанги болсон байгаа. Тэгтэл одоо иргэд одоо энэ чинь юу яаж байна вэ гэхээр ерөөсөө хаймаар резин түлээд байдаг. Тэнд нь мод нь байгаад байдаг. Ийм л уялдаагүй ийм л байгаад байгаа байхгүй юу. Энэ Н.Цэрэнбат сайдын хувьд бол сая ажлаа аваад дөнгөж ажил эхэлж байгаа. Залуу хүн эрчтэй хүчтэй сайн ажиллах хэрэгтэй. Асуудлынхаа гол руу орж ажиллах ёстой. 
 

Тухайлбал, одоо Сэлэнгэ мөрөн гэдэг бол энэ Байгаль далайн гол артерын судас шүү дээ. Сэлэнгэ мөрөн дээр одоо станц, усан цахилгаан станц байгуулъя гэхэд одоо эсэргүүцээд байгаа. Тэгэхээр байгуулах боломжгүй байдаг бол тэр одоо хямд үнэтэй цахилгааныг нь авах ийм шаардлагатай. Сэлэнгэ мөрөн гэхээр одоо эх нь гэхээр Хараа, Ерөө, одоо Эгийн гол гээд энэ бүх голууд Сэлэнгэ болоод л одоо байгальд цутгаж байгаа. 
 

Тэгэхээр байгалийг хамгаална гэдэг чинь Сэлэнгийг хамгаална гэсэн үг. Сэлэнгийг хамгаална гэдэг нь бол энэ бусад голуудыг хамгаалах юм. Тэгэхээр энэ Оросын Холбооны Улстай хамтарч ажиллах чиглэлээр их зүйлийг одоо хийх, санаачлагатай ажиллах ийм л шаардлага бол үүсээд байна. Энэ байгаль орчны доройтол бол одоо утаанаас илүү ийм аймшигтай байдалд хүрсэн байгаа гэдгийг би өчигдөр хэлсэн. Өнөөдөр бас одоо хэлье гэж ингэж бодож байгаа. Энэ дээр их тодорхой төслүүдийг.../минут дуусав/
 

Д.Дамба-Очир: - Гишүүд асуулт асууж, үг хэлж дууслаа. Одоо санал хураана. 
 
“Биологийн олон янз байдлыг хамгаалах, уур амьсгалын өөрчлөлтөд дасан зохицох нь-II төсөл”-ийн Монгол Улсын Засгийн газар, Холбооны Бүгд Найрамдах Герман Улсын Засгийн газар хоорондын Санхүүгийн хамтын ажиллагааны хэлэлцээрийн төслийг дэмжих нь зүйтэй саналын томьёоллоор санал хураалт явуулъя. 
 
90.9 хувиар уг санал дэмжигдлээ. 
 
Эдийн засгийн байнгын хорооны санал, дүгнэлтийг Аюулгүй байдал, гадаад бодлогын байнгын хороонд хүргүүлэх болно. 
 
Дараагийнхаа асуудалд ороод явъя.  
 
Хоёр. “Төвийн бүсийн цахилгаан дамжуулах, түгээх сүлжээний үр ашгийг дээшлүүлэх төсөл”-ийн Санхүүгийн хамтын ажиллагааны Монгол Улсын Засгийн газар, Холбооны Бүгд Найрамдах Герман Улсын Засгийн газар хоорондын хэлэлцээр, Монгол Улсын Сангийн яам, Холбооны Бүгд Найрамдах Герман Улсын Франкфурт хот дахь Сэргээн босголтын зээлийн банк хоорондын Зээлийн болон төслийн гэрээний төслийг хэлэлцэж эхэлье. 
 
Уг хэлэлцээрийг бол Байгаль орчин, аялал жуулчлалын сайд Н.Цэрэнбат танилцуулна. 
 
Н.Цэрэнбат: - Улсын Их Хурлын Байнгын хорооны дарга, эрхэм гишүүд ээ, 
 
Та бүхний энэ өдрийн амгаланг айлтгая. 
 
“Төвийн бүсийн цахилгаан дамжуулах, түгээх сүлжээний ашиглалтын хугацааг хэтэрсэн 220, 110 киловаттын дэд станц, гаднын реле хамгаалалт, автомат хяналт, удирдлагын системийн шинэчлэл хийж эрчим хүчний алдагдлыг бууруулах нөхцөлийг бүрдүүлэх зорилгоор төвийн бүсийн цахилгаан дамжуулах, түгээх сүлжээний үр ашгийг нэмэгдүүлэх төслийг хэрэгжүүлэхээр төлөвлөж байна. 
 
Тус төслийг Монгол Германы Засгийн газар хоорондын хөгжлийн бодлогын хамтын ажиллагааны 2014 оны хэлэлцээгээр 10.0 сар евро, 2016 оны хэлэлцээгээр 10.45 сая евро. Нийт 20 сая 450 мянган еврогийн зээлээр санхүүжүүлэхээр тохиролцоод байна. 
 
Холбооны Бүгд Найрамдах Герман Улсын Засгийн газрын хөнгөлөлттэй зээл нь дараахь нөхцөлүүдтэй байна. Зээлийн хүү жилийн 2 хувь, зээлийн хугацаа 30 жил, үүнд зээлийн үндсэн төлбөрөөс чөлөөлөгдөх хугацаа 10 жил, хөнгөлөлтийн түвшин 36.7 хувь байна. 
 
Энэхүү зээлийн хүрээнд байгуулагдах санхүүгийн хамтын ажиллагааны хэлэлцээр, төслийн болон зээлийн гэрээний төслийг хэлэлцэн шийдвэрлэж өгөхийг хүсье. 
 
Д.Дамба-Очир: - Ажлын хэсгийг танилцуулъя. Н.Цэрэнбат Байгаль орчин, аялал жуулчлалын сайд, И.Батхүү Сангийн яамны Хөгжлийн газрын дарга, Д.Өлзийсайхан Сангийн яамны Хөгжлийн санхүүжилтийн газрын мэргэжилтэн, Б.Ерэн-Өлзий Эрчим хүчний яамны Бодлого, төлөвлөлтийн газрын Хөрөнгө оруулалт, үйлдвэрлэлийн хэлтсийн дарга, Б.Батзориг “Цахилгаан дамжуулах үндэсний сүлжээ” төрийн өмчит хувьцаат компанийн төслийн хөтөлбөрийн хэлтсийн дарга. Эдгээр хүмүүс оролцож байна. 
 
Хэлэлцэж байгаа асуудалтай холбогдуулж асуух асуулт гишүүд нэрсээ өгье. Л.Элдэв-Очир гишүүнээр тасаллаа. Д.Эрдэнэбат гишүүн асуултаа тавья. 
 
Д.Эрдэнэбат: - За баярлалаа. 2 сая еврогийн зээл авч байгаа юм байна л даа. Эрчим хүчиндээ. Энэ бас л өр л дөө. Жилийн 2 хувийн хүүтэй гэдэгтэй л тайвшрахаас биш. Энэ өөрөө дахиад л өр л болж байгаа юм. 
 
Би нэг хэд хэдэн зүйлийг асууя. Энэ эрчим хүчний сайд нь ерөөсөө энэ хуралдаанд оролцохгүй юм. Нэг эсвэл энэ Монгол Улс чинь Эрчим хүчний сайдгүй болсон юм уу? Дээр нөгөө 2017, 2018 оны үндсэн чиглэл ярилцахад байхгүй л байсан. Баахан асуудлууд гишүүд ярьсан. Эсвэл сайдгүй бол сайдгүй гээд хэлчихмээр юм. Нэг эсвэл сайдаа сольчихмоор юм. Эрчим хүчний бодлогын асуудлаар ерөөсөө хариулт өгөх хүн байхгүй боллоо сүүлдээ бид. Энэ дээрээ нэг анхаармаар юм. Засгийн газар нь.
 
Тэгээд одоо Эрчим хүчний сайдыг нь Байгаль орчны сайд нь оруулж ирж ингээд огт өөртөө хамаагүй юмыг ингээд л уншаад сууж байдаг. Болохгүй шүү дээ энэ чинь. Арай л задгай байгаа шүү. 
 
Нэг хэдэн асуулт байна. Энэ хуучин тоног төхөөрөмж чинь бүгд Оросын Холбооны Улсын тоног төхөөрөмжүүд байгаа. Цахилгаан дамжуулах, түгээх станцуудын чинь. Энийг одоо Германы зээлээр хэрэгжүүлнэ гэхээр одоо Германы тоног төхөөрөмжүүдийг авч тавих уу? Энэ нөгөө эрчим хүчний чинь аюулгүй байдал, жигд үйл ажиллагаанд харшлах юм байхгүй юм уу? Одоо та нарын танилцуулга дээр дандаа тосон залгуур гэхэд л дандаа Оросынх л юм шиг байна л даа. Маркийг нь харахад. Энэ дээр ямарваа нэгэн нөлөөлөл үүсэх үү гэдэг дээр надад нэг хариулт өгөөч. 
 
Тэгээд ихэнхдээ зээлийн гэрээ чинь тухайн улсын тоног төхөөрөмжийг авдаг ийм жишигтэй байдаг. Тэгээд одоо жишээлбэл Орос, Германы тоног төхөөрөмж холилдож ажиллаж болж байгаа юм уу? Энэ дээр нэг асуулт, хариулт авмаар байна. 
 
Хоёрдугаарт, энэ зөвлөх үйлчилгээний чинь одоо нийт төслийн чинь хэдэн хувь нь энэ зөвлөх үйлчилгээнд явж байгаа юм бэ? Энэ дотор чинь зөвлөх үйлчилгээ гэсэн юм байх юм. Олон улсын зөвлөх үйлчилгээ байна гэж. Ихэнхдээ гадаадын зээл тусламжийн мөнгөний чинь тоо хэмжээ харагдах боловч ихэнхи хувь нь зөвлөх үйлчилгээ гэдэг юм нь дээр явчихдаг шүү дээ. Энийг заавал одоо Германаас зөвлөх үйлчилгээ авч хийх шаардлага байсан юм уу, үгүй юу гэдгийг нэг тодруулж өгөөч. 
 
Зээлийн эргэн төлөлтийн хугацаа жилд 2 удаа төлөх юм байна. Нэг удаагийн төлөлтөөрөө 500 мянган евро жил болгон улс төлөх юм байна л даа. Жилд сая евро төлөх юм байна шүү дээ. Тийм үү? Энэ хэзээнээс эхэлж эргэн төлөгдөх юм. Энэ эргэн төлөгдөх бололцоо нь одоо энэ Сангийн яаманд байгаа юм уу? Сангийн яам чинь одоо байхгүйгээрээ л, одоо ядуугаараа л гайхуулаад байгаа. Тэгээд ийм юм аваад төлөх болохоороо л баахан улсуудын өр зээл төлөх үүрэг аваад байна. Энэ гэрээнд гарын үсэг зурж байгаа юм байна шүү дээ. Ийм бололцоо байгаа юм уу гэдэг энэ хэдэн асуултад хариулт авъя. Дараа нь би саналаа хэлье. Баярлалаа. 
 
Д.Дамба-Очир: - Хэн хариулах вэ? 2 номер. Хариулаадах. Ер нь нэг ингээрэй. Танай Төрийн нарийн чинь хаачсан юм? Эрчим хүчний яамны. Танай дэд сайд чинь. Хариуцсан сайд чинь байхгүй байгаа юм бол. Дараагийн удаа эрчим хүчний асуудал орж ирэхэд сайд чинь ирэхгүй бол бид нар зүгээр л хойшлуулчихна шүү. Аан. Тэгж хэлээрэй тэр сайддаа. 2 номер. 
 
Б.Ерэн-Өлзий: - Д.Эрдэнэбат гишүүний асуултад хариулъя. Энэ болохоор ямар нэгэн экспортын зээл биш. Тухайн тендер ажил нь яаж зохион байгуулагдах юм гэхээр олон улсын нээлттэй тендер байх юм. Тэгэхээр энэ дээр бол зөвхөн Герман гэхгүй олон улсын тендер байх болохоор аль ч орны чадавхтай шалгуур шаардлага хангаж байгаа тийм тоног төхөөрөмж үйлдвэрлэгч компаниуд өрсөлдөөд оролцох боломжтой ийм байгаа. 
 
Энэ дээр бол гэрээгээр бол зөвлөх үйлчилгээний хувийг болохоор 5 хүртэл хувь гэсэн байгаа. Яг одоогийн байдлаар энэ Төвийн бүсийн цахилгаан дамжуулах сүлжээний үр ашгийг сайжруулах энэ төсөл дээр бол зөвлөх үйлчилгээний зардал бол нэг 4 орчим хувьтай байна. 
 
Зээлийг төлөх нийт хугацаа нь бол 30 жил. Эхний 10 жил бол үндсэн төлбөрөөс чөлөөлөгдөнө. Зээлийн эргэн төлөлт нь болохоор одоо Цахилгаан дамжуулах үндэсний сүлжээ компани дээр өмнө нь авсан зээлүүд болохоор компанийн тарифт нь тусаад элэгдлийн зардлаасаа төлөөд явж байгаа. Яг энэ хэлбэрээр энэ авсан зээлээ төлнө гэж төлөвлөж байгаа. 
 
Д.Дамба-Очир: - Тодруулах уу? Тоног төхөөрөмжийг нь хэн хариулах юм? 2 номер хариулдаа. 
 
Б.Ерэн-Өлзий: - Одоо яг энэ төсөл хэрэгжих үндсэн объектууд нь мөн манай Цахилгаан дамжуулах үндэсний сүлжээ компанийн нийт 110 болон 220 киловольтын дэд станцуудын 60 хувь нь 40 жилийн өмнө ашиглалтад орсон ийм дэд станцууд байгаа. Эдгээр дэд станцууд дээр байгаа реле хамгаалалт, автоматик, энэ тосон таслуурууд нь бол их хуучирч насжилтад орсон. Ашиглалтын хугацаа дууссан ийм тоног төхөөрөмжүүд байгаа. 
 
Ерөнхийдөө үйлдвэрлэл Оросын Холбооны Улсад үйлдвэрлэгдсэн. Одоогоор тэр тосон таслуур, тоног төхөөрөмжүүдийг Оростоо үйлдвэрлэхээ больчихсон. Сэлбэг хэрэгсэл нь олдохоо больчихсон. Найдвартай ажиллагаа талдаа их муу үзүүлэлттэй болчихоод байгаа. Энэ болохоор түрүүн хэлсэн. Олон улсын нээлттэй тендер зарлаад Германы ч юм уу, Хятадын ч юм уу Оросын одоогийн шинэ үйлдвэрүүд нь ч гэсэн оролцоод энэ тендерт оролцох боломжтой. Тэгэхдээ энэ дээр бол KfW банкнаас гарсан зөвлөх компани болон цахилгаан дамжуулах үндэсний сүлжээ хамтарч ажиллаад яг ямар стандартын ямар шалгуур үзүүлэлт бүхий тоног төхөөрөмжүүд нийлүүлэх вэ гэдэг нь бол тогтоочихсон байж байгаа. 
 
Д.Дамба-Очир: - Сангийн яамныхан нэг юм анхаараач. Энэ бол зээл шүү дээ. Хөнгөлөлттэй зээл боловч 30 жилийн хугацаатай энэ тэр гээд буцааж төлөх нь үнэн. Зээлийн нэлээн их хувийг нь болохоор ерөөсөө ингээд томилолтууд эзэлдэг. Ийш тийшээ баахан. Одоо яамдын газрын дарга нар ерөөсөө сард 3, 4 удаа л ийш тийшээ тэнэж байдаг. 
 
Дээрээс нь одоо зөвлөх үйлчилгээ нэрийн доор ихэнхи нь явж байдаг. Янз бүрийн болсон болоогүй семинар юу юу ч байдаг юм зохион байгуулж байдаг. Наадах мөнгөний чинь одоо хэдэн хувь нь тоног төхөөрөмж яг бодитойгоор орж ирэх нь бүү мэд. Ингээд нэг ерөөсөө ямар ч өөриймсөг биш замбараагүй зарсан ийм байдал анзаарагдаад байх шиг байгаа юм. Тийм учраас та хэд Сангийн яамныхан энэ төслүүдийг зээл тусламжийн төслүүдийг бол нэг цэгцлэх. Тэр гарч ирж байгаа зардлуудыг нь багасгах ийм талын юмнуудыг анхаараачээ гэж би хэлэх гээд байна. Д.Тэрбишдагва гишүүн асуултаа тавья. 
 
Д.Тэрбишдагва: - Энэ өнөөдрийн зээлийн асуудлыг бол хурдан шийдэх нь зөв л дөө. 2016 онд хэлэлцээр хийчихээд л одоо хүртэл явахгүй байгаа юм. Би дахиад л асууя. Түрүүн яах вэ тусламжийн асуудал учраас жаахан удсан гэсэн. Энийг дахиад урагшлуулж болоогүй юм уу? Энэ доторхийг нь ингээд уншиж байхад бол үнэхээрийн гарцаа байхгүй шаардлагатай, хуучирсан одоо ийм тоног төхөөрөмж эрэлт хэрэгцээ нь өдөр тутам, цаг тутмын шаардлага болоод байх юм. Энийг урьдчилаад жаахан. Ядаж энийг нь урдчилаад юм уу, нэлээн өмнө нь хийчихэж болоогүй юм уу гэж нэгдүгээр асуулт байна. 
 
Хоёрдугаарт бол яах вэ зүгээр энэ Улсын Их Хурал дээр ч их олон удаа ярьж байсан. Энэ зөвлөх үйлчилгээний зардлыг овоо бууруулаад байгаа юм сүүлийн үед бол. Хуучин бол бараг л тусламж дэмжлэг үзүүлж байна гээд л тэр чигээр нь бараг зөвлөх нар нь аваад явчихдаг байсан шүү дээ. Тэгээд энэ бол 4 хувь гэдэг бол бас боломжийн. Дөрөв аравны хэдэн хувь гэдэг бол боломжийн. Бас энэ шахаж шаардаад. Нэгдүгээрт. Хоёрдугаарт, манай боловсон хүчингүүдийн чадавхи зарим салбар дээр бол өсөж байгааг харахад бол дэмжлэг юм шиг байгаа юм. 
 
Яг энэ чиглэлийн төслүүдтэй харьцуулахад хүү нь ямар байна вэ? Бүгд Найрамдах Хятад Ард Улсын тусламжаар Мандалговь гээд баахан ийм юунууд хийж байгаа юм билээ. Яг ийм чиглэлийн төслүүдтэй харьцуулахад энэ зээлийн хугацааны хувьд үндсэн чөлөөлөлтөөс хугацааны хувьд. За зээлийн хүүний хувьд ямархуу байна вэ? Энэ үлгэр жишээ ийм бага байж байх юм бол бид цаашдаа ер нь бусад улсад хийсэн гэрээ хэлэлцээрийнхээ хамгийн сайныг нь дараагийн улсуудтай гэрээ хэлэлцээр хийж байхад нөхцөлөө тавьж баймаар байгаа юм. Тэгэхгүй одоо нэг тоонууд нь бол их зөрүүтэй байдаг. Тэгээд мөнгө л өгч байвал авна гэдэг байдлаас биш. Ингэж хандмаар байгаа юм. Тэр бусдуудтай харьцуулахад ялгаа нь ямархуу байна вэ гэсэн нэгдүгээр. 
 
Би бол саналаа хэлэхэд бол энэ дахиад хэлж байхад энийг яаралтай түргэн батлаад энийг хэрэгжүүлээд явах шаардлагатай болчихоод байгаа юм. 2016 онд гэрээн дээр гарын үсэг зурснаас хойш ахиад л одоо 2 жил болчихоод байна л даа. Тэгээд энэний би дахин хэлж байхад хугацааг нь урагшлуулж болоогүй юм уу гэсэн асуултад хариулж өгөөч. 
 
Д.Дамба-Очир: - Хэн хариулах вэ? 2 номер. 
 
Б.Ерэн-Өлзий: - Д.Тэрбишдагва гишүүний асуултад хариулъя. Яагаад энэ төсөл хэрэгжихгүй удав гээд. Яах вэ энэ KfW банкны өөрийнх нь дотоод процедур, тэгээд Сангийн яам, яам гээд ингээд урьдчилсан төслийг хөгжүүлэхэд гарсан нөгөө зөвлөх компаниуд сонгон шалгаруулсан. Зөвлөх компани нь судалгаагаа хийсэн. Зээл авах гэж байгаа компанитай зөвшилцсөн. Эргээд энийгээ холбогдох KfW банкныхаа удирдлагуудад танилцуулсан. Ингээд олон нааш цаашаа явсан процедурууд нь бас цаг хугацаа авсан тийм зүйл байна. 
 
Тэгээд энэ дээр одоо ерөнхийдөө зээл ингээд эцэслээд соёрхоод батлагдчихвал ерөнхийдөө яг ямар ямар ажил хийгдэх вэ, тендерийн материалыг нь зэрэгцүүлээд бэлтгэлийг нь одоо хангасан байгаа. Хугацаа алдахгүйгээр хэрэгжих боломжтой байгаа. 
 
Д.Дамба-Очир: - 1 номер хариулъя. Бусадтай харьцуулахад зээлийн нөхцөл нь ямар юм гэж байна. 
 
И.Батхүү: - Д.Тэрбишдагва гишүүний асуултад хариулъя. Германы энэ зээлийн хугацаа нь 30 жил. Үндсэн төлбөрөөс чөлөөлөгдөх хугацаа 10 жил. Хүү 2 хувь байгаа. 
 
Бүгд Найрамдах Хятад Ард Улсын. Сая таны дурддаг зээл бол хугацаа 20 жил байгаа. Үндсэн зээлээс төлбөрөөс чөлөөлөгдөх хугацаа нь 7 жил. Хүүгийн хэмжээ мөн 2 хувь байгаа. 
 
Бид Өрийн удирдлагын тухай хуулийн дагуу нэн хөнгөлөлттэй зээлийг авах, арилжааны зээл авахгүй байх, нэн хөнгөлөлттэй зээлийг авах бодлого барьж байгаа. Нэн хөнгөлөлттэй зээл гэдэг нь хөнгөлөлтийн түвшин 35.0 хувиас дээш байхыг хэлж байгаа. 
 
Д.Дамба-Очир: - Д.Тэрбишдагва гишүүн тодруулъя. 1 минут өгье. 
 
Д.Тэрбишдагва: - Бид бол яах вэ зүгээр аливаа ажлыг сайжруулахын төлөө л байна л даа. Тэгэхээр энэ KfW гээд хүнд сурталтай банкнаас болоод л хоцорсон. Манайхан бол маш зарчимтай, биднээс ерөөсөө буруу гэж байхгүй гэж хэлээд байна л даа. Та нар надад ийм юм гаргаж өгч чадах уу? KfW буюу Германы талаас болоод хэдэн сар, хугацаа хоцорсон юм. Эдний хүнд суртлаас болоод. Монголчууд ерөөсөө хэдэн удаа бичиг өгөөд тэднийхнээс болсон гэсэн ийм тооцоо гаргаж өгч чадах уу? Эсвэл биднээс болсон юм уу? Засаг төрийн өөрчлөлтөөс болоод шинэ хүмүүс орж ирээд өөрчлөгдсөн энэ тэр гээд. 
 
Энийг зүгээр би яагаад асуугаад байна вэ гэвэл би цаашдынхаа юманд анхаарах ёстой байгаа юм. Тийм учраас шударгаар аль тал нь ямар алдаа дутагдал гарсан гэдгийг би хэлэх гээд байна. Яагаад гэвэл энэ 2 жилийн хугацаанд биш аль болохоор зээл авбал доор нь авч баймаар байгаа юм. 
 
Тендер одоо зарлавал доор нь хийхгүй бол одоо энэ чинь 7 сар болох гэж байхад тендерүүд чинь зарлагдаагүй ингээд л хүнд суртал гаргацгаагаад байгаатай адилхан. 
 
Д.Дамба-Очир: - Энэ зээлүүд чинь дандаа хугацаатай юм билээ шүү дээ. Дуусах хугацаанууд нь байгаа юм билээ. Тулгаж ирээд л хамгийн сүүлд нь аягүй бол авч чадахгүй хоцордог юм шиг байна лээ дээ. Л.Элдэв-Очир гишүүн асуултаа тавья. Б.Баттөмөр гишүүний нэрийг нэмээд оруулчихаарай. 
 
Л.Элдэв-Очир: - Хоёр асуудал. Эхнийх нь ч яах вэ буцалтгүй тусламж байсан. Энэ бол зээлийн асуудал байж байгаа. Тэгэхээр аль алиныг нь бас зайлшгүй яаравчлах шаардлага байгаа юм. 
 
Ер нь одоо манай дээр ирж байгаа энэ буцалтгүй зээл, буцалтгүй тусламж, энэ хөнгөлөлттэй зээлийн асуудлууд бол хугацаа их алддаг. Зээл өгч байгаа тал нь нөхцөл болзол тавьдаг. Тэрэнд нь таарсан төсөл хөтөлбөрөө өгдөггүй. Шаардлагыг нь хангах хүсэл зориг их муутай. За болж л өгвөл нэг эвийг нь олж байгаад нэг өөрсдийнхөө юмыг шургуулах гэсэн л одоо энэ түшмэдүүд байдаг гэж би бол яах аргагүй хараад байгаа. Хатуу хэлэхээс өөр арга байхгүй. 
 
Эрчим хүчний тоноглолын хувьд бол яах аргагүй насжилтын хувьд бол одоо өндөр болчихсон. Одоо би л дөнгөж сургууль төгсөөд миний хийж байсан 110, 35-ын станцууд. Тэр одоо тосон таслууруудын асуудал одоо солигдох гэж байна. Маш яаралтай солих хэрэгтэй байна. Эрчим хүчний аюулгүй байдал, энэ доголдлын асуудал гэдэг бол байнгын өндөр бэлэн байдалд байх ёстой асуудал байгаа. Тийм болохоор энэ асуудлыг маш яаралтай оруулж ирээчээ л гэж гол нь хэлэх гэж байна.
 
Түрүүн сайд дарга нарыг сураглаад байна. Би бас одоо энэ салбарын хоёр сайдыг, энэ байгууллагын хоёр дарга нь одоо хаачсан байдаг юм. Энэ дээр бол дэд дарга нь ирнэ гээд нэрээ өгчихсөн. Ирээгүй байх юм. Энэ Цахилгаан дамжуулах үндэсний сүлжээний захирал гэж ямар хүн байгаа юм? Нэрийг нь нэг хэлээдэхээрэй. Дэд дарга нь гэж ямар хүн байгаа юм. Нэрийг нь хэлээрэй. Хариулахдаа. Яагаад ирдэггүй улсууд вэ? Дарга сайд нар нь ирэхгүй байж болно. Төрийн нарийн ирэхгүй байж болно. Одоо дүүрсэн хэрэг. Ажилтай байдаг байлгүй. Энэ дарга нар нь бас яагаад ирчихэж болдоггүй юм. 
 
Тийм болохоор би зүгээр Д.Дамба-Очир дарга аа. Эдийн засгийн байнгын хорооноос намрын чуулганд энэ асуудлыг маш яаралтайгаар оруулж ирээчээ гээд. Нөгөө тал яах вэ гэхээрээ одоо жишээлбэл онцгой албан татвартай холбоотой ч юм уу, за яг төслийн шаардлага хангаж байгаа янз янзын шаардлага, шахалтууд байгаа. Энийг намрын чуулган эхлэх хооронд энэ хариуцсан улсууд нь бэлэн болгоод. Үнэхээр одоо тэр онцгой татварын хуульд өөрчлөлт оруулах шаардлагатай бол тэрийгээ хурдан оруулаад ир. Тэрийг чинь ерөөсөө яаралтай горимоор ч хамаагүй оруулж ирээд л асуудлыг нь шийдээд өгье л дөө. 
 
2015 онд гарын үсэг зурсан гэрээ. Хоёр дахь шат нь 2016 онд гарын үсэг зурсан гэрээ. 2021, 2022 онд дуусна. Тэгвэл тэгээд хүчингүй болчихно. Тэгээд энэ чинь одоо 3 жил, 2 жил ингээд хугацаа алдаад байгаагийн шалтгаан юу байна? Тийм учраас шалтгаанаа тодруул. Бэлтгэл ажлуудаа сайн ханга. Германы талтайгаа гэрээгээ яриад нөхцөлүүдээ тохироод намрын чуулганд оруулаад ирээч гэсэн үүрэг даалгаврыг Д.Дамба-Очир дарга аа Байнгын хорооноос өгөх нь зөв байх. Тэгэхгүй бол одоо тэгээд л ирэх жилийн өдийд бид нар хугацаа нь дуусахад нэг жил үлдлээ гээд л бас одоо яриад сууж байж мэдэхээр л ийм л зүйл. 
 
Ер нь бусад зээл тусламж, хөтөлбөрүүд ч гэсэн яг л нэг ийм байдалтай байгаад байдаг. Тийм болохоор та нөхөд маань энийг маш яаралтай оруулж ирээчээ. 
 
За зүгээр эхний нэгдүгээр хөтөлбөр дээр хугацаа алдсан шалтгааныг тэр дарга нарын нэртэйгээ хамт нэг хэлээдэхээч. Юунаас болоод хугацаа алдчихав. 
 
Д.Дамба-Очир: - Ер нь одоо ингээд энд гарын үсэг зуруулахаар л эрхийг нь авч байгаа. Одоо. Тийм ээ. Энэ ингээд батлаад өгчихөөр байгаа. Дэмжээд өгчихөөр. 
 
Дараа нь бол бас нэг соёрхон батлуулахаар орж ирнэ. Гэрээ зурахаар. Тийм. Тэгнэ гэсэн үг. Намрын чуулганд орж ирнэ гэсэн үг. Гэхдээ тэр нь бол бараг Аюулгүй байдлаар ороод явчихдаг юм даа. Тэгээд явчих байх. Үндсэн Байнгын хороогоороо. Бид нар дэмжээд өгчихнө. Тийм. Хэн хариулах вэ? 2 номер. Танай дарга нар хаачсан юм? 
 
Б.Ерэн-Өлзий: - Л.Элдэв-Очир гишүүний асуултад хариулъя. Цахилгаан дамжуулах үндэсний сүлжээний гүйцэтгэх захирал Б.Нямсамбуу гэж хүн байгаа. Дэд захирал буюу Ерөнхий инженер нь Д.Чинбат гэж хүн байгаа. 
 
Энэ ажлын хэсэгт бол Д.Чинбат захирал оролцож байсан. Сайншандын нарны цахилгаан станц одоо ирэх маргааш болон нөгөөдөр хүчдэл залгаад ашиглалтад оруулах гэж байгаатай холбоотой урьдчилсан бэлтгэл ажлыг хангах ажлын хэсэгт оролцох шаардлагатай болоод өнөөдөр Д.Чинбат захирал яваад энэ хуралд оролцож чадсангүй. 
 
Зээл хугацаа авсан нэг үндсэн бас нэг шалтгаан байгаа. Өнөөдрийг хүртэл явсан. Анх бол 2014 оны 6 дугаар сард ТЭЗҮ боловсруулах, зөвлөх үйлчилгээ зохион байгуулаад Германы “Lahmeyer International” гээд компани шалгарсан. ТЭЗҮ-гийн явцад бол анхны одоо яригдаж байсан 2014 оны хэлэлцээрээр тохирсон 10.0 сая евро гэдэг нь бол хангалтгүй. Ахиад ажлын хэмжээ нэмэгдэх шаардлагатай байна гэсэн тиймэрхүү үндэслэл шаардлагууд бас гарч ирсэн. Тэгээд энэ дээр нэмээд ахиад 10.0 сая еврогийн ахиад хэлэлцээр ингээд явсан. Энэтэй холбоотой хугацаа, үндсэн хугацаа алдах нөхцөл нь энэ болсон юм. 
 
Нийтдээ бол хамгийн анх 2014 онд бол энэ төсөл яригдаж эхлэхэд бол 10.0 сая еврогийн санхүүжилтийн асуудал бол тохиролцсон байсан. Тэгээд судалгааны явцад бол нэмж санхүүжилт шаардлагатай болсон. Тэр нь бол судалгаагаар тохирсон. Тэгээд дахиад нэмж санхүүжилтээ хөөцөлдсөн гэдэг шалтгаанаар ингэж удсан байгаа. 
 
Д.Дамба-Очир: - Тэр намар оруулж ирж амжих юм уу гээд байна. Сангийн яам. 1 номер. 
 
И.Батхүү: - Амжина. 
 
Д.Дамба-Очир: - Дараагийн удаа ойлгосон байхаа. Тийм ээ. Та бүхэн. Ерөөсөө тэр дарга нар нь ирэхгүй бол бид нар хэлэлцэхгүй. Асуудлыг чинь. Тийм учраас Сангийн яам ч тэр, Эрчим хүчний яам ч тэр энэ нэг Улсын Их Хурал, Байнгын хороог бас нэг хүндэтгэх хэрэгтэй шүү. Б.Баттөмөр гишүүн асуултаа тавья. 
 
Б.Баттөмөр: - Өчигдөр Төсвийн байнгын хороон дээр энийг бас их олон талаасаа ярьцгаасан. Төсвийн байнгын хороон дээр асуусан боловч хариулт авч чадаагүй хоёр асуудлыг өнөөдөр бас дахиад тавьчихъя гэж бодож байгаа. 
 
Энэ тосон таслуурыг шинэчилснээр цахилгаан эрчим хүчний зарцуулалт 74.0 хувиар буурна гэж байгаа юм. Тэгээд 74.0 хувиар буурна гэдэг чинь одоо хэдэн киловатт цагийн эрчим хүч хэмнэх гэж байна. Тэр нь одоо мөнгөн дүнгээрээ илэрхийлснээр хэдэн төгрөг юм бэ? Энийг яг тодорхой хэлж өгөөч. 
 
Хоёрдугаарт нь, 110, 35 киловаттын одоо тосон залгуурт урсгал засвар, их засварыг одоо хийхгүйгээс ойролцоогоор 1.4 тэрбум төгрөгийн хэмнэлт гаргана гээд бичсэн байна л даа. 
 
Ер нь энэ төсөл хэрэгжсэнээр ямар үр ашиг гарах юм бэ? Яах вэ зүгээр тэр аюулгүй байдал, эрчим хүчний аюулгүй байдал энэ тэр гээд юм бас бид харгалзаж үзэх энэ төсөл дээр юм байгаа л байх. Тэгэхдээ аливаа төсөлд бол үр ашиг гэж юм бий. Тэгэхээр энд 2.4 сая еврогийн энэ төслийг хэрэгжүүлснээр ямар үр ашиг гарах юм бэ? Энэ 30 жилийн хугацаанд энийгээ энэ үр ашгаараа нөхөх тийм боломж байгаа юу гэдэг ийм асуултыг өчигдөр би асуусан л даа. Тэгээд харамсалтай нь хариулаагүй. Энийг одоо хариулт хийхийг хүсэж байна. 
 
Д.Дамба-Очир: - 2 номер хариулъя. 
 
Б.Ерэн-Өлзий: - Б.Баттөмөр гишүүний асуултад хариулъя. За яг энэ одоо байгаа энэ хуучирсан дэд станцууд дээр байгаа тосон таслуурууд маань өөрөө бас цахилгаан эрчим хүч хэрэглэдэг. Байнгын ажиллагаанд байхын тулд. Тэгэхдээ эд нар бол одоо шинэчилсэн хийн орчин үеийн олон улсын стандартын шаардлага хангасан таслуураар солигдсоноор энэ таслууруудын дотоод хэрэгцээ бол 74.0 хувиар буурч байгаа юм. Яг одоо бол энийг киловаттаар нь тооцоод мөнгөн дүнгээр тооцсон юм бол алга. Тэгэхдээ энэ бол нэг тийм өндөр хэмжээний бодитой зардал гэсэн үг бас биш. Гол юм нь болохоор энэ хуучирсан тосон таслуурууд дээр хийгдэж байгаа энэ урсгал засвар, их болон урсгал засвар дээр жил болгон нэлээн их олон тэрбум төгрөг зарцуулж байна. 
 
Тэгээд энэ шинэчлэгдсэнээр бол 1 тэрбум 400.0 сая төгрөгийн хэмнэлт гарах юм. Зөвхөн энэ хэмнэлтээс гадна энэ болохоор бас нийгэм, эдийн засгийн бусад ач холбогдолтой байгаа. Энэ 110, 220-ийн дэд станцуудын таслуур, реле хамгаалалт, автоматикийн энэ цогц байдлаар шинэчлэгдсэнээр ямарваа нэг тасралт саатал гарахад хэрэглэгчдийг томоохон үйлдвэрүүдийг цаг хугацаа алдахгүйгээр залгах, бас цахилгааныг нь хязгаарлахгүй байх, таслахгүй байх тийм хурдан шуурхай ажиллах үндсэн нөхцөл нь бас бүрдэж байгаа юм. 
 
Хэрэглэгч дээр үүсэж байгаа, одоо цахилгаангүйгээс болж үүсэж байгаа олон сая төгрөгийн энэ алдагдлаас бас сэргийлж байгаа гол бас нэг давуу тал нь энэ байгаа. 
 
Д.Дамба-Очир: - Трансформаторуудыг сольсноороо зардал бол бууна шүү дээ. Сүүлийн үеийн трансформаторууд тавьснаараа. Одоо дандаа Оросын дээр үеийн социализмын үеийн масло их иддэг юмнууд чинь л яваад байгаа шүү дээ. 
 
Дээрээс нь наадах тоолуурыг чинь ингээд нэмээд тавиад ингээд үр ашгийг нь дээшлүүлдэг юм байгаа биз дээ. Тэрийг нь сайн хэлээд явахгүй бол. Б.Баттөмөр гишүүн тодруулах уу? Үг хэлэх гишүүн байвал. Б.Баттөмөр гишүүн нэг тодруулчихъя. 1 минут өгчихье. Дараа нь үг хэлэх гишүүд нэрсээ өгчихөөрэй. Д.Эрдэнэбат гишүүн, Д.Тэрбишдагва гишүүн нар тасаллаа. Б.Баттөмөр гишүүнд 1 минут өгье. 
 
Б.Баттөмөр: - Энэ би Их Хурлын чуулган дээр асууна шүү. Ер нь одоо энэ нэг тоог бол заавал эдийн засагчид хэлж байдаг биш инженерүүд ч хэлж байх ёстой шүү дээ. Аливаа төсөл бол үр ашигтай байх ёстой. Мэдээж одоо Германы талтай энийг яриа хийхэд бол мэдээж та нар тоогүйгээр за одоо тэр аж ахуйн нэгжүүдийн цахилгаан тасрахаар тэр алдагдлыг одоо багасгах юмаа гэж хэлээд та нарт өгөхгүй л дээ. Герман бол хэзээ ч тэгэхгүй. 
 
Тийм учраас энэ оруулж байгаа асуудлаа сайн судалж тэр одоо анх Германы талтай ярилцсан тэр төсөл, хөтөлбөр энэ бүх юмнуудаа их сайн судлах шаардлагатай. Та нар судлаагүй байна шүү дээ. Тоо хэлж чадахгүй байна. 74.0 хувиар буурна л гэж байна. Хэдэн киловатт цагаар буурах юм бэ гэхээр зэрэг л одоо хэлж чадахгүй байна. Энэ төсөл чинь ямар үр ашигтай юм бэ гэхээр хэлж чадахгүй байна. Тэгээд ингэж ажил хийхгүй л дээ. 
 
Д.Дамба-Очир: - Д.Эрдэнэбат гишүүн үгээ хэлье. 
 
Д.Эрдэнэбат: - Энэ одоо тэгээд л явах л юм байна л даа. Германаас нэн хөнгөлөлттэй зээл гэдгээр. Би Сангийн яамнаас асууя. Одоо өр чинь ингээд л нэмэгдээд байгаа. Ялангуяа чимээгүй тахал шиг ингээд нэмэгдээд байгаа өр чинь олон улсаас авсан, санхүүгийн байгууллагаас босгосон том өрийн хажууд томроод байгаа байхгүй юу. Одоо ингээд энэ төсөл хэрэгжүүлэх нэрийн доор. Нэн хөнгөлөлттэй зээлийн нэрийн доор. Ялангуяа Сангийн яамаар дамжиж байгаа энэ жижиг төслүүд маш олон болсон. Сүүлийн одоо 2 чуулганаар бол дандаа ийм юм яригдаж байгаа. Хөнгөлөлттэй зээл, тийм төсөл, ийм төсөл гээд. Ямар ч үр дүнгийн танилцуулга байхгүй байгаа. 
 
Сая одоо Байгаль орчны яаман дээр гарч байгаа жишээн дээр би хэлж байна шүү дээ. Үр дүнгийн танилцуулга ерөөсөө байдаггүй. Дараагийнх нь орж ирээд л ингээд явдаг. 
 
Би дээр чуулган дээр ямар төсөл билээ бас хэрэгжүүлнэ гээд зээл авах дээр хэлж байсан шүү дээ. Энэ нийт авсан одоо энэ Сангийн яаман дээр хэрэгжиж байгаа жижиг, дунд, энэ олон улсын энэ янз янзын энэ төслүүдийн нийт дүнг энэ Байнгын хороогоор хэлэлцүүлж нэг үр дүнг нь ярихгүй юм уу гэж. Хэн ч хариу өнөөдөр өгөөгүй. Бүтэн жил боллоо. Нөгөө өрийн тааз нь ч юу болж байгаа юм. Нөгөө эрх баригчдын одоо өр нэмж тавихгүй гэдэг нь ч юу болж байгаа юм. Тэгээд л бүгдээрээ ярихаараа л одоо их сайхан зээл байна гэж яриад л байдаг. Нэн гоё зээл авлаа шүү. Бүгдээрээ мундаг шүү гээд л байдаг. Яг өр л авч байгаа шүү дээ. Бага шүү дээ, гоё шүү дээ гээд. 
 
Гоё өр, муухай өр гэж байхгүй л дээ. Өр л бол өр. Хамгийн гол нь үр дүн нь хэрэгтэй байгаа юм. Үр дүн нь хэрэгтэй байгаа юм. Сүүлийн үед нэмэгдсэн энэ өр ширүүд чинь ерөөсөө юунд зориулагдаад ямар үр дүн гарч байгаа нь байхгүй болоод байгаа юм. Энэ инээдэм биш ээ. Инээдэм биш. 
 
Тэгэхээр энэ танилцуулгаа хэзээ оруулж ирж хийх юм. Хичнээн төслийн хэмжээнд хичнээн хэмжээний өр нэмж тавьснаа хэзээ танилцуулах юм. Би дахиад асууя. Бултах бол шаардлага байхгүй. Би энийг бол байнгын асууна гэж ингэж бодож байгаа. Надад энд нэг хариулт өгөөч. Энэ дээрээ анхаараач. Надад заавал хариулт хэрэгтэй шүү. Би бас асууж байгаа. Би яагаад гэвэл олон удаа ингэж асууж байгаа. 
 
Эрчим хүчнийхэнд нэг анхаарах зүйл байна. Байнгын хороон даргад хэлэхэд байна шүү дээ, ер нь бол энэ сайд, ядахдаа энэ Төрийн нарийн ч юм уу, дэд сайд нь байхгүй асуудлыг Байнгын хороогоор ингэж нэг хэлэлцсэн дүр эсгэж хэрэггүй ээ. Цаашдаа болъё. Болих хэрэгтэй энэ чинь. Бид нар ч гэсэн одоо эрх барьж байгаа үед ёстой чардайтал муулуулаад шүүмжлүүлээд хэдэн сайд нар нь байгаад л ярьж л байсан. Одоо энэ чинь ерөөсөө тоохоо байлаа. Энийгээ нэгдүгээрт болимоор байна. 
 
Эрчим хүчнийхэн нэг анхаарах зүйл байгаа шүү. Гаднын нээлттэй тендер зарлана гэж байх шиг байна. Зарлаж болно. Тэгэхдээ эрчим хүчний чинь нэгдсэн сүлжээнд харшлахгүйгээр ийм доголдол гарахгүйгээр ийм хэмжээний үйл ажиллагаа явагдах ёстой. Нэг улсын ашиглаж байгаа тоног төхөөрөмж нөгөө улсын шинээр орж ирэх тоног төхөөрөмжийн хоорондох техникийн үзүүлэлт зөрөх юм бол наадах чинь энэ зээлийг аваад энэ шинэчлэлийг хийснээс эсэн юм болох вий дээ. Энэ дээрээ анхаараарай. Тэгээд яг энэ дээр өнөөдөр хариулт хэлэх тийм яг тэр нөгөө нэг шугам сүлжээнийх нь хүн ч алга юм. Тэгээд л бүгдээрээ нүдээ аниад ингээд явуулах юм байна. Яах вэ зөвшилцөж байгаа юм байна гэж бодоод чимээгүй явуулах юм байна. 
 
Ер нь бол намрын чуулганаар яг энэ гэрээ орж ирэхэд бол нэлээн хатуу юм яригдана шүү. Эдийн засгийн байнгын хороо, Төсвийн байнгын хороотой хамтарч байгаад энэ нэг баахан авч байгаа энэ төслүүд дээр нэг багцлаад нэг мэдээлэл зайлшгүй сонсох хэрэгтэй. Энэ Сангийн яаман дээр бол маш олон төсөл, маш их хэмжээний мөнгө хуримтлагдаж байгаа. Нэмэгдэж байгаа. Энийг ярилцмаар байна. 
 
Д.Дамба-Очир: - Би Сангийн яамныханд бас өмнө нь хэлсэн юмсан. Та нар бэлдээдэхээчээ. Тэгээд Эдийн засгийн байнгын хороонд танилцуулгаа явуулчихаа. Одоо хичнээн хөтөлбөр хэрэгжиж байна. Ямар шатандаа явж байгаа юм. Үр дүн нь хэр байгаа юм. Өмнө нь одоо баахан зээлүүд авдаг. Тэрийгээ дуусаагүй байж хойноос нь дахиад авдаг. Ингээд ерөөсөө нэг төслийнхөө үр дүнг үзээгүй байж байгаад дараагийнх нь зээлийг нь аваад явдаг. Энэ бүх юмнуудаа нэг танилцуулга маягаар өгөөдөхөөчээ гэсэн. И.Батхүү чи нэг бэлдээч. Аан. Ойлгосон уу? Намайг. Тэгээд дараа нь хэдүүлээ нэг хэлэлцүүлээд явъя. Д.Тэрбишдагва гишүүн үгээ хэлье. 
 
Д.Тэрбишдагва: - Монгол Улс ардчилал, зах зээлд орсны дараа биднийг лангуун дээр давснаас өөр юм байхгүй байж байхад тусалсан хоёр улс байдаг юм л даа. Япон, Герман хоёр. Маш хүнд үед тусалж энэ буцалтгүй тусламж, хөнгөлөлттэй зээлүүдээр биднийг үнэхээрийн тусалж байсан хоёр улс байгаа юм. 
 
Монголоос газрын баялаг гараад ирэнгүүт нь та нарт би хайртай, ардчиллыг та нарт бид нэвтрүүлсэн гээд гуйгаад ороод ирдэг. Яг газрын баялгийг авах болохоороо жигтэйхэн сайхан тусалдаг юм шиг ярьдаг. Бодит үнэн дээр бол ерөөсөө Монголын газрын баялгийг ардчилалтай нь холбож ингэж ухаж идэх гэсэн нөхдүүд улсууд бас байдаг. Тийм учраас энэ Германы тусламж дэмжлэг бол хэзээ ч биднийг ямар нэгэн байдлаар одоо өөрсдөдөө ашигтай гэдгээр биш маш чамбай нарийн боловсруулсан төслүүдээ оруулж ирж Монгол Улсын хөгжил цэцэглэлтэд тус болдог ийм л улс л даа. 
 
Тэгээд ингээд юм өгье гээд байхад нь авахгүй. Ингээд бид чинь одоо 2 хувийн хүүтэй, 10 жилийг нь хөнгөлөөд, 30 жилийн хугацаатай гэдэг юм нь дээр юм яриад байдаг. Гэтэл бол 15.6 хувийн хүүтэй свопын мөнгө байгаа шүү. 10.5 хувиар Мазаалай зээл энэ тэр авчихаад хачин өндөр хувийн хүүтэй юмнууд байгаад байдаг. Гэх мэтчилэнгээр ийм юмнууд бол бий л дээ. Зүгээр ингээд яг энэ зээл тусламж, янз янзын юмыг иж бүрнээр нь ярихгүй бол болохгүй л дээ. 
 
Тэгээд энэ бол чухал юм. Герман бол ямар нэгэн уул уурхай гэдэг юм уу, тэр нүүрс, зэсний юманд сонирхохоос илүү бидэнд ингээд л хүнээ бэлдэж өгөөд тусалдаг л улс л даа. Одоо Герман мэргэжилтэй боловсон хүчин бэлдээд Монгол, Германы хамтарсан сургуулийн 5 жилийн ой гэж одоо болох гэж байна. Тэгээд ингээд хүнээ хүртэл бэлдээд байгаа. Бэлдэж өгдөг. Тийм учраас энэ зээлийг ингэж удааж буцалтгүй тусламжийг удааж байгааг нь бол ерөөсөө ойлгохгүй байгаад байгаа юм. Германы тал өгье гэсэн бол яах вэ мэдээж тэд чинь нарийн судалгаа хийдэг. Зүгээр цүл пал гээд өгчихдөггүй. Мэдээж судалгаа хийж цаг алдсан юм байж болно. Бид өөрсдийнхөө энэнийхээ араас хөөцөлдөж явж нэг өдөр ч гэсэн аюулгүй эрчим хүчтэй болмоор байна шүү дээ. Нэг өдөр ч гэсэн энэ ой түймэртэй холбоотой юм уу, энэ байгаль орчинтой холбоотой нэг өдрийн өмнө ч гэсэн энэ мөнгө төгрөгөөр нь буцалтгүй тусламжаар хиймээр байна шүү дээ. 
 
Ийм учраас би зүгээр цаашдаа энэ дээр онцгойлон анхаараач гэж хэлмээр байгаа юм. Энэ маш их хүндрэлтэй, маш их асуудалтай юм нь дээрээ бид анхаардаггүй. Хамгийн хөнгөлөлттэй болон хамгийн буцалтгүй тусламжтайгаар. Тэгээд олон жил манайд Монгол Улсын эдийн засгийг хүнд байхаас нь авахуулаад тусалж байгаа энэ улсынхаа юмыг ингээд хойшлуулаад одоо тэр газрынх нь дарга хүрч ирж үзэглэх гэж байхад бид ингэж тулж байна гэдэг бол их харамсалтай шахуу юм болоод байгаа юм. Энийг зүгээр хурдан явуулах ёстой гэдэг дээр бол би санал нэг байгаа юм. 
 
Ер нь цаашдаа бол бусад төсөл, хөтөлбөрүүдийг ер нь ирж бүрнээр нь нэг авч хэлэлцэж Байнгын хороон дээрээ нэг ярих юм биш үү. Зээл, тусламжийн асуудал, бондын асуудал. Тэгээд л одоо янз янзын мөнгө босгосон асуудал. Хамгийн сүүлийн мэдээгээр бол 27.0 тэрбум долларын бид чинь өртэй болчихоод байгаа гэсэн мэдээлэл байгаа шүү дээ. Нийтдээ. Энэ болгоныгоо анхаарч цаашдаа ярих ёстой л доо. Тэгэхгүй нэг буцалтгүй тусламжийн юм нь дээр нь, маш судалгаа хийгээд хийсэн юм нь дээр нь бол бид янз янзын улс төрийн өнгө аяс гаргахаасаа илүүтэй энэ том өндөр хүүтэй зээл авч улс орныг маань өрийн шавхайнд хутгаад байгаа юмнаас л гарах чиглэлээр болмоор байгаа юм. 
 
Ер нь цаашдаа бол энэ хүнээ бэлдэх асуудал дээр л онцгойлон анхаарах хэрэгтэй. Хүнээ бэлтгэх. Энэ төсөл, хөтөлбөр болгонд хүн бэлдэх ёстой. Одооны энэ хөтөлбөр дээр ч гэсэн эрчим хүчний чиглэлийн тодорхой ажилтнуудыг Германд нь…/минут дуусав/
 
Д.Дамба-Очир: - Гишүүд асуулт асууж, үг хэлж дууслаа. Одоо санал хураана. 
 
“Төвийн бүсийн цахилгаан дамжуулах, түгээх сүлжээний үр ашгийг дээшлүүлэх төсөл”-ийн Санхүүгийн хамтын ажиллагааны Монгол Улсын Засгийн газар, Холбооны Бүгд Найрамдах Герман Улсын Засгийн газар хоорондын хэлэлцээр, Монгол Улсын Сангийн яам, Холбооны Бүгд Найрамдах Герман Улсын Франкфурт хот дахь Сэргээн босголтын зээлийн банк хоорондын Зээлийн болон төслийн гэрээний хэлэлцээрийг дэмжих нь зүйтэй гэдэг томьёоллоор санал хураалт явуулъя. 
 
81.8 хувиар уг санал дэмжигдлээ. 
 
Эдийн засгийн байнгын хорооны санал, дүгнэлтийг Аюулгүй байдлын байнгын хороонд хүргүүлэх болно. 
 
Гурав. Дараагийн асуудалдаа оръё. Ажлын хэсгийнхэнд баярлалаа. Ажлын хэсэг байгуулна. 
 
“Төрийн өмчийг 2018-2020 онд хувьчлах үндсэн чиглэл батлах тухай” Улсын Их Хурлын тогтоолын төслийг Улсын Их Хурлын чуулганаар хэлэлцэх эсэхийг нь шийдсэн. Тийм учраас одоо дараагийн хэлэлцүүлэгт бэлтгэх ажлын хэсгийн ахлагчаар нь Б.Жавхлан гишүүнийг томилж байна. Ингээд ажлын хэсэг байгууллаа. Тэгээд гишүүддээ өнөөдөр Эдийн засгийн байнгын хорооны хуралдаан дуусаж байна. Бүгдэд нь баярлалаа.  
 
Дууны бичлэгээс буулгасан:

